
Iävtuttâsâst iävtuttuvvoo asâttemnáálá laahâ arkeologâlii kulttuuräärbist, moin komettuuččij ive 1963 vuáimán puáttám toovlášmuštolaahâ. Lasseen iävtutteh nubástuttemnáálá Museovirgáduvâst adelum laavâ, rikoslaavâ, virgeomâhái toimâm almolâšvuođâst adelum laavâ, merâlaavâ, kuávlukevttimlaavâ já huksimlaavâ.

Lahâasâttem uđâsmitmân lii tárbu, ko toovlášmuštolaavâ vuáimánpuáttim maŋa siärvádâh já lahâasâttem lává nubástum vuáimálávt. Nubástusah láá tábáhtum eromâšávt museotoimâmân, pirâskevttimân, virgeomâhâštoimâmân já haldâttâhmonâttâlmân kyeskee haaldâšmist.

Arkeologâlii kulttuuräärbist adelemnáál laavâ heiviittemsyergi ličij vijđásub ko toovlášmuštolaavâ, mast asâttuvvoo fastâ toovlášpasâttâsâin, pođos toovláštävirijn já kärbiskávnusijn. Iävtuttum laavâst asâttuuččij arkeologâlii kulttuuräärbi siäiludmist já tot heiviittuuččij meiddei motomáid almolii kiävtust leijee viäsuin leijee tâi toid kullee täviráid. Arkeologâlâš kulttuuráárbán kulâččii arkeologâliih pasâttâsah, kávnuseh já tain laavâ mield hahhum tâi pyevtittum tiätu. Laavâst miäruštâlluuččij meiddei sämmilâš arkeologâlâš kulttuurärbi vijđásub arkeologâlii kulttuuräärbi uássin.  

Uási arkeologâlijn pasâttâsâin liččii ain rávhuiduttum njuolgâ laavâ vuáđuld. Kärbiskávnuseh iä innig kieđâvuššuuččii sierâ, peic toh kulâččii arkeologâlii pasâttâs já kávnus tuáváduvváid. Njuolgâ laavâ vuáđuld rávhuiduttum arkeologâliih pasâttâsah sierrejuuččii eres arkeologâlijn pasâttâsâin äigiraajij iššijn. Válduäigirääijin rávhuiduttum arkeologâláid pasâttâssáid ličij ihe 1860. Tiätu arkeologâlij pasâttâsâi uásild äigirääijin ličij ihe 1721. Kärbispasâttâsâi já sämmilâš arkeologâlâš kulttuuráárbán kullee arkeologâlij pasâttâsâi uásild äigirääijin ličij ihe 1917. Äigiraajij nuorâb arkeologâlijd pasâttâsâid ličij máhđulâš rávhuiduttiđ sierâ toohâmnáál miärádâsâiguin.

Rávhuiduttum arkeologâlii pasâttâs ij uážuččij kuáivuđ, luávdiđ, mutteđ, vahâgittiđ, meddâlistiđ tâi eres náálá kuoskâđ toos eres náálá lovettáá. Love puáđáččij mieđettiđ, jis rávhuidutmist šodâččij merhâšuumees tááhust merettes háittu. Rávhuidutmist huolâhánnáá rávhuiduttum arkeologâlii pasâttâs kuávlu kevttim vuáhádum vuovvijn ličij ain máhđulâš lopemonâttâllâmttáá. 

Syejikuávlu meerridmist luoppuuččij, já taan sajan puáđáččij rávhuiduttum arkeologâlii čuosâttuv vijđesvuođâ visásmitmân kyeskee monâttâllâm. Rávhuiduttum arkeologâlij pasâttâsâi tutkâmân, tipšomân já kevttimân kyeskee lopemonâttâlmeh uđâsmittuuččii. Ive 2020 uđâsmittum muttemlopán kyeskee njuolgâdusah pisoččii válduääšist siämmáálágánin. Almoláid pargohavváid já kaavaamân kuoskâm sierâ muttemmonâttâlmist sehe toos lahtojeijee ráđádâllâm- já vyeledemmonâttâlmist luoppuuččij, já muttemääših meriduuččii täin-uv tiilijn muttemlopemonâttâlmist. Arkeologâlii kulttuuräärbi rávhuidutmist čođâldittemnáál sajanmávssoid kyeskee njuolgâdusah čielgâsmittuuččii já puohtuuččii ääigi táásán.

Njuolgâdusah kuoskâččii toovlášmuštolaavâ vijđásubbooht arkeologâlâš kulttuuráárbán luuhâmnáál kávnusijd. Taah liččii ulmuu rähtim, nubástuttem tâi kevttim tävireh já toi uásih. Lasseen kávnuseh liččii ulmuu toimâmân lohtum šadoi já ellei pasâttâsah sehe olmoošpasâttâsah. Laavâst čielgâsmittuuččii toovlášmuštolaavâ pođos toovláštäviráid kyeskee njuolgâdusâid. Laavâst tärkkilistuuččij, ete arkeologâlii pasâttâsâst teivâdum já toos lahtojeijee kávnuseh kulâččii uássin ton pasâttâsân. Lasseen enâmist tâi čääsist kavnum, ive 1860 tâi ton tooleeb ääigi tyejipiergâseh, čiiŋah, heervah, liteh, ruuđah, viärjuh, jotteemniävuh tâi eres taggaar tävireh, moh iä kavnâm ääigi árvuštâlluuččij lohtuđ ovdil tubdum arkeologâlâš pasâttâsân, miäruštâlluuččii toovláštävirin. Toovláštävirij kavnâmân kuoskâččii jieijâs njuolgâdusah, moh västidiččii válduääšist toovlášmuštolaavâ njuolgâdusâid. Sämmilâš arkeologâlâš kulttuuráárbán kullee toovláštävirij äigirääijin ličij ihe 1917. Merhâšittee toovláštävirij kavnâmkuávluid ličij máhđulâš rávhuiduttiđ sierâ miärádâssáin.

Nubenáálá ko toovlášmuštolaavâst, iävtuttum laavâ heiviitmân valduuččij arkeologâlijn pasâttâsâin já kávnusijn laavâ vuáđuld hahhum já pyevtittum tiätu. Lasseen laavâst pyereduuččij rávhuiduttum arkeologâláid čuosâttuvváid kyeskee tiäđu sirdum aasâtmáin kenigâsvuođâ almottiđ eennâmomâsteijei Museovirgáduv já kuávlulâš ovdâsvástádâsmuseo tiätun puáttám rávhuiduttum arkeologâlijn pasâttâsâin. Arkeologâlijn pasâttâsâin čoggâšuvvee tiäđu pijssám já oovtnálásâšvuotâ torvejuuččijn aasâtmáin arkeologâlâš kieddipaargon asâttemnáál vatâmušâin.

Museovirgádâh västidičij ain arkeologâlii kulttuuräärbi siäiludmân lahtojeijee pargoi ubâlâšvuođâst sehe eres áášán lahtojeijee virgeomâhâšpargoin. Museovirgáduv ohtâvuotân vuáđuduuččij sämmilii arkeologâlii kulttuuräärbi lävdikodde, mon jesânijd máttááttâs- já kulttuurministeriö nomâttičij Sämitige já Museovirgáduv iävtuttâsâst. Lävdikodde meridičij iävtuttâsâst Museovirgáduv meridemnáál asâttum miärádâsaašijd talle, ko toh kuoskâččii sämmilâš arkeologâlâš kulttuuráárbán. Lasseen laavâst asâttuuččij kuávlulij ovdâsvástádâsmuseoi äššitobdeepargo vaattâm toimâvääldist.

Iävtuttum laavâ rikkomân kyeskee ráŋgášemnjuolgâdusah uđâsmittuuččii já čielgâsmittuuččii. Iävtuttâsâst lii valdum huámmášumán arkeologâlâš kulttuuráárbán heiviittemnáál eres kuávdášlâš lahâasâttem, tegu ovdâmerkkân kuávlukevttimân já huksiimân sehe sämmilij päikkikuávlun, nuorttâlâškuávlun já puásuituálukuávlun kyeskee lahâasâttem. Laavâ arkeologâlii kulttuuräärbist láá viggâm heiviittiđ oohtân eres lahâaasâtmáin systemaatlâš ubâlâšvuottân. 

Laavah láá uáivildum puáttiđ vuáimán X peeivi Xmáánu 202X.

1 § Laavâ ulme

Arkeologâlâš kulttuurärbi siäiluduvvoo já tipšoo ohtâsâš resursin, tiäđu kälden já tutkâmuš čuosâttâhhân. 

Taan laavâ ulmen lii:

1) ovdediđ arkeologâlii kulttuuräärbi siäilum maaŋgâmuáđusâžžân;

2) turviđ arkeologâlii kulttuuräärbi tutkâmuš;

3) ovdediđ uásálistem arkeologâlii kulttuuräärbi siäiludmân já tipšomân; 

4) ovdediđ sämmilij vuoigâdvuođâ algâaalmugin paijeentoollâđ, siäiludiđ já tipšođ arkeologâlii kulttuuräärbis.

2 § Heiviittemsyergi já koskâvuotâ eres lahâaasâtmân

Taat laahâ heiviittuvvoo arkeologâlii kulttuuräärbi siäiludmân. Taat laahâ heiviittuvvoo meiddei mottoom almolii kiävtust leijee viäsuin leijee tâi toid kullee täviráid. 

Suomâ tâi eres riijkâ piäluštemvuoimijd kuullâm täävvir kavnâmist já kááijumist asâttuvvoo lasseen kávnustäävvirlaavâst (778/1988).

3 § Virgeomâhááh

Museovirgádâh oovded arkeologâlii kulttuuräärbi siäiludem, kocá taam laavâ já tom vuáđuld adelum njuolgâdusâi čuávvum sehe tipšo eres toos laavâst asâttum virgeomâhâšpargoid. Museovirgáduv pargoin kulttuuräärbi já pirrâs suoijâlmist västideijee äššitobdeevirgeomâhâžžân asâttuvvoo Museovirgáduvâst adelum laavâst (282/2004). 

[bookmark: _Hlk112228609]Kuávlulii ovdâsvástádâsmuseo pargoin arkeologâlii kulttuuräärbi äššitobden toimâkuávlustis asâttuvvoo museolaavâ (314/2019) 7 § 1 moomeent 2 uásist. Kuávluliih ovdâsvástádâsmuseoh tipšoh lasseen toid taan laavâst asâttum pargoid.

Museovirgádâh, kuávluliih ovdâsvástádâsmuseoh já Räjikocceemlájádâs tuáimih ohtsâšpargoost arkeologâlâš kulttuuráárbán lahtojeijee pargoi tipšomist.

4 § Arkeologâlâš kulttuurärbi

Arkeologâlijn kulttuurarbijn uáivilduvvoo taan laavâst ulmuu toimâm keežild šoddâm tâi merhâšuumees uážžum arkeologâlijd pasâttâsâid, kávnusijd já tain taan laavâ miäldásávt hahhum tâi pyevtittum tiätu.

[bookmark: _Hlk115445230][bookmark: _Hlk115445240]Sämmilii arkeologâlii kulttuuräärbist asâttuvvoo 23 §:st.

5 § Arkeologâliih pasâttâsah

[bookmark: _Hlk115444035]Arkeologâláin pasâttâssáin uáivilduvvoo taan laavâst pirrâsist leijee ulmuu toimâmist pááccám amnâslâš ubâlâšvuotâ. Lasseen arkeologâláin pasâttâssáin uáivilduvvoo muštomerkkâ tâi luándutiŋgâ, moos olmooš lii adelâm merhâšume moonnâm ääigist.

Arkeologâlâš pasâttâs hamâšuvá ráhtusijn, kiärdášuumijn tâi eres sullâsijd amnâslijn oosijn sehe toi siäilumân velttâmettum kuávlust. 

Arkeologâliih pasâttâsah láá: 

1) asâmist já orostâlmist šoddâm pasâttâsah;

2) luánduiäláttâsâi háárjutmist šoddâm pasâttâsah;

3) eennâmtuálust, vyevdikevttimist já eres ovdâráhtulii pyevtitmist sehe ráhtulâšvuođâst šoddâm pasâttâsah;

4) eennâm- já čäcijotoluvâst šoddâm pasâttâsah;

5) haaldâtlii toimâmist, piäluštmist, sotâmist já tiäđu sirdemist šoddâm pasâttâsah;

6) oskomušâi já oskolduv háárjutmist šoddâm pasâttâsah;

7) hävdisoojij pasâttâsah;

8) koválii já sánálii olgospyehtimist šoddâm merkkiimij sehe tábáhtusâi tâi ulmui mušton ceggejum muštomeerhâi pasâttâsah;

9) luándutiiŋgah, moid lahtojeh mainâseh, täävih tâi muštoh;

10) vuáijum kárbáh já toi uásih; sehe

11) eres sullâsiih arkeologâliih pasâttâsah.

Arkeologâlii pasâttâsâst teivâdum já toos lahtojeijee kávnuseh kuleh ton pasâttâs uássin.

6 § Kávnuseh

Kávnusijguin uáivilduvvojeh taan laavâst ulmuu rähtim, nubástuttem tâi kevttum tävireh já toi pitáh, meiddei jieškote-uvlágán kieđâvuššâmpasâttâsah já ulmuu toimâmân lohtum šadoi sehe ellei pasâttâsah arkeologâlii kavnâmohtâvuođâst. Lasseen kávnusáid kuleh olmoošpasâttâsah. Kávnuseh láá kavnum enâmist tâi čääsist já toi omâsteijee ij lah tiäđust teikâ tom ij pyevti čäittiđ.

7 § Rávhuiduttem

Rávhuiduttum arkeologâlii pasâttâs kuáivum, luávdim, muttem, meddâlistem, vahâgittem tâi toos eres kuoskâm lii kieldum taan laavâ vuáđuld adelum lovettáá. 

Ovdil 1 momentist spiekâstdijn rávhuiduttem ij kuittâg eesti arkeologâlii pasâttâsâst hárjuttum viljâlem, kärdin- tâi vyevditipšom tâi eres sullâsii toimâm juátkim vaiguttâsâidis tááhust ovdii lágánin, jis taan laavâ vuáđuld ij meriduu eresnáál.

Maajeeld 8 §:st tâi 24 §:st uáivildum arkeologâlâš pasâttâs lii rávhuiduttum taađeest, ko tot kávnoo.

8 § Rávhuiduttum arkeologâliih pasâttâsah

Arkeologâlijn pasâttâsâin rávhuiduttum láá:

1) táálunkuávlu já kaavpugij asâmist já orostâlmist šoddâm pasâttâsah, vyevdikevttimist já eennâmtuálust šoddâm pasâttâsah, historjáliih eennâmkodeh, toi loonijd já kaavpugijd ovtâstittám maađijviärmáduv pasâttâsah sehe taid västideijee eennâmjotteemkiäinui pasâttâsah, tegu meiddei väldikode, historjálij eennâmkuudij, pitejái já kylái räjimeerhâi pasâttâsah, maid puáhtá agâstâlmij vuáđuld árvuštâllâđ šoddâm ive 1721 tâi ovdil tom;

2) vuáijum kárbáh já toi uásih, maid puáhtá agâstâlmij vuáđuld árvuštâllâđ vuáijum ive 1917 tâi ovdil tom;

3) eres 5 § 3 momentist uáivildum pasâttâsah, maid puáhtá agâstâlmij vuáđuld árvuštâllâđ leđe šoddâm ive 1860 tâi ovdil tom, eereeb iäráseh ko ovdil 1 uásist uáivildum eennâmjotteemkiäinui já räjimeerhâi pasâttâsah sehe 5 § 3 moomeent 11 uásist uáivildum pasâttâsah; sehe

4) iivij 1912–1918 rahtum lannedemráhtuseh já toi rähtimân lahtojeijee pasâttâsah.
 
Jis rávhuiduttum arkeologâlii pasâttâsâst láá eres arkeologâliih pasâttâsah, rávhuiduttem kuáská puoh tággáár pasâttâssáid, veikâ tot liččii-uv nuorâbeh ko 1 momentist asâttum ave.

9 § Rávhuiduttum arkeologâlii pasâttâs vijđesvuođâ nonnim

Museovirgádâh puáhtá toos tohhum ucâmušâst tâi jieijâs alguustis nonniđ rávhuiduttum arkeologâlii pasâttâs vijđesvuođâ.

Ucâmuš rávhuiduttum arkeologâlii pasâttâs vijđesvuođâ nonniimist puáhtá toohâđ:

1) eennâmomâsteijee;

2) sämitigge sämmilij päikkikuávlust (päikkikuávlu) leijee arkeologâlii pasâttâsâst já 23 §:st uáivildum pasâttâsâst päikkikuávlu ulguubeln; 

3) nuorttâlij sijdâčuákkim nuorttâlâškuávlust leijee arkeologâlii pasâttâsâst; 

4) kuávlulâš ovdâsvástádâsmuseo toimâkuávlustis;

5) staatâ virgeomâhâš, eennâmkode litto já kieldâ.

10 § Vijđesvuođâ nonniimân kyeskee ucâmuš

Rávhuiduttum arkeologâlii pasâttâs vijđesvuođâ nonniimân kyeskee ucâmuš kalga toohâđ čálálávt já tast kalga adeliđ pasâttâs vijđesvuođâ nonnim tááhust pijssájeijee čielgâdâs:

1) arkeologâlii pasâttâsâst já ton saajeest;

2) eennâmomâstemkoskâvuođâin;

3) kuávlu eennâmkevttimist.

Ucâmušâst kalga adeliđ iävtuttâs nonnimnáál kuávlust.

11 § Kuullâm nonniimân kyeskee ucâmušâst

Museovirgádâh kalga táttuđ vijđesvuođâ nonniimân kyeskee ucâmušâst ciälkkámuš:

1) eennâmomâsteijest, jis sun ij lah occen, já kiddoduv haldâšeijest;

2) kieldâst já eennâmkode littoost, mon kuávlust arkeologâlâš pasâttâs lii;

3) sämitiggeest, jis arkeologâlâš pasâttâs lii päikkikuávlust tâi jis lii koččâmuš 24 §:st uáivildum pasâttâsâst päikkikuávlu ulguubeln;

4) nuorttâlij sijdâčuákkimist, jis arkeologâlâš pasâttâs lii nuorttâlâškuávlust;

5) kuávlulii ovdâsvástádâsmuseost toimâkuávlustis;

6) iäláttâs-, jotolâh- já pirâskuávdáást, jis arkeologâlâš pasâttâs lii luándusuojâlemlaavâ (9/2023) 33 §:st uáivildum Natura 2000 -viärmádâhân kullee kuávlust, 64−65 §:st uáivildum suojâlum luándutiijpâ kuávlust, 77–79 já 81 §:st uáivildum iäláánšlaajâ tiettumsaajeest, 91 §:s uáivildum enâdâhtipšomkuávlust, 104 §:st uáivildum puárádâskuávlust, teikâ staatâ luándusuojâlemkuávlust tâi priivaat luándusuojâlemkuávlust; sehe 

7) eres tarbâšlijn uásipeelijn.
 
12 § Miärádâs rávhuiduttum arkeologâlii pasâttâs vijđesvuođâ nonniimist

Rávhuiduttum arkeologâlii pasâttâs vijđesvuođâ nonniimân kyeskee miärádâsâst kalga nonniđ pasâttâs vijđesvuođâ sehe adeliđ ton áárvu já siäilum torvejeijee tarbâšlijd já olmâkoskâvuođâlijd miärádâsâid. Miärádâsah pyehtih kuoskâđ meiddei rávhuiduttum arkeologâlii pasâttâs ulguupiälásii kuávlu, jis tot ij toovvât merettes hááitu kuávlu eres kevttimân. Rávhuiduttum arkeologâlii pasâttâs ulguupiälásii kuávlun kyeskee miärádâsâid suogârdâlmist kalga huámášiđ kuávlun kyeskee kaavamiärádâsâid.

Miärádâsân väldimnáál miärádâssáin puáhtá eromâš suujâst kieldiđ tâi raijiđ rávhuiduttum arkeologâlii pasâttâsâst tâi ton uásist jotteem tâi orostâllâm, jis tot lii velttidmettum ton kulttuurhistorjálii áárvu siäiludmân.

Miärádâs kalga čuávvuđ vaidust huolâhánnáá, jis väidimvirgeomâhâš ij meerrid nubenáál.

13 § Arkeologâlii pasâttâs rávhuiduttem miärádâssáin

Museovirgádâh puáhtá miärádâsâinis rávhuiduttiđ arkeologâlii pasâttâs, mii ij lah rávhuiduttum 8 § tâi 24 § vuáđuld (rávhuiduttemmiärádâs). Rávhuiduttemmiärádâsân kyeskee äšši piäijoo joton Museovirgádâhân tohhum iävtuttâsâst tâi ton jieijâs algust.

Iävtuttâs pasâttâs rávhuidutmist puáhtá toohâđ:

1) eennâmomâsteijee;

2) sämitigge päikkikuávlust leijee arkeologâlii pasâttâsâst sehe 23 §:st uáivildum pasâttâsâst päikkikuávlu ulguubeln; 

3) nuorttâlij sijdâčuákkim, jis arkeologâlâš pasâttâs lii nuorttâlâškuávlust; 

4) kuávlulâš ovdâsvástádâsmuseo toimâkuávlustis já museolaavâ 9 §:st uáivildum väldikodálâš ovdâsvástádâsmuseo;

5) staatâ virgeomâhâš, eennâmkode litto, kieldâ já ollâopâttâhlaavâ (558/2009) 1 §:st uáivildum ollâopâttâh;

6) toimâkuávlustis taggaar registeristum siärvus, mon toimâsuárgán kulá kulttuuräärbi kattim tâi kulttuurpirrâsân vaiguttem.

14 § Rávhuiduttemmiärádâs iävtuh:

Museovirgádâh puáhtá rávhuiduttiđ arkeologâlii pasâttâs, jis tot lii merhâšittee já ton rávhuidutmân lii eromâš suujâ.

Merhâšitteevuotâ árvuštâlloo čuávuváin agâiguin:

1) merhâšume moonnâmääigi tábáhtus tâi almoon tuođâštussân tâi tast muštâleijee já tiäđu lasetteijee ovdâmerkkân (arkeologâlâš tuođâštusvuáimálâšvuotâ)

2) härvinâšvuotâ tâi áinoošlajâsâšvuotâ (härvinâšvuotâ);

3) kuávlu tâi ääigi valdâleijee tijpâliih jiešvuođah (ovdâsteijeevuotâ);

4) tehálij ráhtuslij jiešvuođâi siäilum (siäilumvuotâ);

5) tiätukäldeid tievâsmittee tâi merhâšittee uđđâ tiäđu pyevtittem moonnâmääigi tábáhtusâin tâi almonijn (tutkâmušlâš árvu);

6) arkeologâlii pasâttâs kevttim historjá já jotkuuvâšvuođâ kovvejeijee jiešvuođah (arkeologâlâš maaŋgâmuáđusâšvuotâ).

15 § Rávhuiduttemmiärádâsân kyeskee iävtuttâs

Arkeologâlii pasâttâs rávhuidutmân kyeskee iävtuttâs kalga toohâđ čálálávt já tast kalga leđe rávhuiduttemmiärádâs tohâmân rijttevâš čielgâdâs:

1) arkeologâlii pasâttâsâst já ton saajeest;

2) arkeologâlii pasâttâs merhâšuumeest;

3) eennâmomâstemkoskâvuođâin;

4) kuávlu eennâmkevttimist.

Iävtuttâsâst kalga leđe mield iävtuttâs rávhuiduttemnáál kuávlu vijđesvuođâst já agâstâlmeh toos, mondiet arkeologâlii pasâttâs kolgâččij rávhudittiđ. 





16 § Kuullâm rávhuiduttemmiärádâsân kyeskee iävtuttâsâst

Museovirgádâh kalga táttuđ rávhuiduttemmiärádâsân kyeskee iävtuttâsâst ciälkkámuš:

1) eennâmomâsteijest, jis sun ij lah occen, já kiddoduv haldâšeijest;

2) kieldâst já eennâmkode littoost, mon kuávlust arkeologâlâš pasâttâs lii;

3) sämitiggeest, jis arkeologâlâš pasâttâs lii päikkikuávlust tâi jis lii koččâmuš 24 §:st uáivildum pasâttâsâst päikkikuávlu ulguubeln;

4) nuorttâlij sijdâčuákkimist, jis arkeologâlâš pasâttâs lii nuorttâlâškuávlust;

5) kuávlulii ovdâsvástádâsmuseost toimâkuávlustis;

6) iäláttâs-, jotolâh- já pirâskuávdáást, jis arkeologâlâš pasâttâs lii luándusuojâlemlaavâ (9/2023) 33 §:st uáivildum Natura 2000 -viärmádâhân kullee kuávlust, 64−65 §:st uáivildum suojâlum luándutiijpâ kuávlust, 77–79 já 81 §:st uáivildum iäláánšlaajâ tiettumsaajeest, 91 §:s uáivildum enâdâhtipšomkuávlust, 104 §:st uáivildum puárádâskuávlust, teikâ staatâ luándusuojâlemkuávlust tâi priivaat luándusuojâlemkuávlust;

7)  eres tarbâšlijn uásipeelijn.

17 § Rávhuiduttemmiärádâs

Rávhuiduttemmiärádâsâst kalga meridiđ rávhuiduttemnáál arkeologâlii pasâttâs vijđesvuođâ sehe adeliđ ton áárvu já siäilum torvejeijee tarbâšlijd já olmâkoskâvuođâlijd miärádâsâid. Miärádâsah pyehtih kuoskâđ meiddei arkeologâlii pasâttâs ulguupiälásâš kuávlun, jis tot ij toovvât merettes hááitu kuávlu eres kevttimân. Rávhuiduttum arkeologâlii pasâttâs ulguupiälásii kuávlun kyeskee miärádâsâid suogârdâlmist kalga huámášiđ kuávlun kyeskee kaavamiärádâsâid.

Miärádâsân väldimnáál miärádâssáin puáhtá eromâš suujâst kieldiđ tâi raijiđ rávhuiduttemnáál arkeologâlii pasâttâsâst tâi ton uásist jotteem tâi orostâllâm, jis tot lii velttidmettum ton kulttuurhistorjálii áárvu siäiludmân.

Jis rávhuiduttemmiärádâssáin rávhuiduttoo arkeologâlâš pasâttâs, toin ij uážu riemmâđ ton siäilum uhkedeijee toimáid ovdil, ko rávhuidutmân kyeskee ääši miärádâs lii laavâvuáimálâš, jis väidimvirgeomâhâš ij meerrid eresnáál.

18 § Vaarâ vuálá pieijâm kiäldus

[bookmark: _Hlk116306106]Museovirgádâh puáhtá rávhuiduttemmiärádâsân kyeskee ääši joođoost orodijn kieldiđ arkeologâlii pasâttâs siäilum hiäjusmittee tooimâid (vaarâ vuálá pieijâm kiäldus). Vaarâ vuálá pieijâm kiäldusân kyeskee miärádâsâst kalga adeliđ miärádâsâid arkeologâlii pasâttâs siäilum turviimân.

Kiäldus puátá vuáimán, ko toos kyeskee miärádâs lii adelum tiättum eennâmomâsteijei. Kiäldus lii vyeimist tassaaš, ko Museovirgádâh lii meridâm rávhuidutmân kyeskee ääši.

Museovirgádâh kalga kieđâvuššâđ rávhuiduttemmiärádâsân kyeskee ääši ájáttâlhánnáá, kuittâg majemustáá kyehti ive siste vaarâ vuálá pieijâm kiäldus addelmist.

19 § Toovláštävirij kavnâmkuávlu rávhuiduttem

Tot, mii lii asâttum 13 §:st arkeologâlii pasâttâs rávhuidutmist, heiviittuvvoo meiddei eres kuávlun, kost láá kavnum 27 §:st uáivildum toovláštävireh.

20 § Miärádâs rávhuiduttem nuhâmist

Jis rávhuiduttum arkeologâlii pasâttâs vijđesvuotâ lii nannejum 12 §:st uáivildum miärádâssáin, tâi jis arkeologâlâš pasâttâs lii rávhuiduttum 17 §:st uáivildum miärádâssáin, já pasâttâs ij innig lah, Museovirgádâh kalga toohâđ miärádâs rávhuiduttem nuhâmist. Siämmáš kuáská tilán, mast arkeologâlii pasâttâs rávhuidutmân iä lah innig 8 tâi 14 §:st uáivildum iävtuh. Kulâmist čuávvoo, mii 11 §:st asâttuvvoo.

21 § Toimâm rávhuiduttumin nobdum arkeologâlii pasâttâs kavnuudijn

Jis rávhuiduttumin nobdum arkeologâlâš pasâttâs huámášuvvoo eennâm kuáivum tâi eres sullâsii toimâm ohtâvuođâst, toimâm kalga koskâldittiđ tállân pasâttâs puotâ. Toimâmist västideijee kalga ájáttâlhánnáá almottiđ ääšist kuávlulâš ovdâsvástádâsmuseon tâi Museovirgádâhân, mii árvuštâl, lii-uv koččâmuš rávhuiduttum arkeologâlii pasâttâsâst.

Tot, kote kávná rávhuiduttumin nobdum vuáijum kárbá tâi ton uási, kalga almottiđ tast ájáttâlhánnáá Museovirgádâhân.

22 § Rávhuiduttum vuáijum kárbái já motomij tävirij omâstemvuoigâdvuotâ

Rávhuiduttum vuáijum käärbis tâi ton uási kulá staatân, jis olgoldâs tiilij vuáđuld lii čielgâs, ete omâsteijee lii hilgom tom.

Tubdum rávhuiduttum arkeologâlii pasâttâsâst teivâdum já toos lahtojeijee tävireh já toi pitáh láá sajanmávsuttáá staatâ omâdâh. 

Tot, mii 2 momentist asâttuvvoo, kuáská meiddei rávhuiduttum vuáijum kárbást tâi taggaar uásist čielgâsávt vuálgám täviráid tâi toi pittáid.

23 § Sämmilâš arkeologâlâš kulttuurärbi

Ovdil 4 §:st uáivildum arkeologâlii kulttuuräärbist sämmilâš arkeologâlâš kulttuurärbi siskeeld sämmilii eellimvyevi keežild šoddâm tâi merhâšuumees uážžum arkeologâliih pasâttâsah, kávnuseh já toid kyeskee tiätu.

Ovdil 1 momentist uáivildum arkeologâliih pasâttâsah láá:

1) aassâm já orostâllâm šoddâdem pasâttâsah;

2) luánduiäláttâsâi já áigápuáđu turvim šoddâdem pasâttâsah;

3) jotteem já tiäđusirdem šoddâdem pasâttâsah;

4) oskomušâi já toi hárjuttem šoddâdem pasâttâsah sehe hävdisoojij pasâttâsah; 

5) luándutiiŋgah, moid lahtojeh sämmilâš ärbivuáválâš tiätu, mainâseh, täävih, muštoh já oskomušah;

6) vuáijum kárbáh já toi uásih; sehe

7) eres 1–6 oosijd paldâlistittee arkeologâliih pasâttâsah.

24 § Sämmilâš arkeologâlâš kulttuuráárbán kullee arkeologâlij pasâttâsâi rávhuiduttem

Ovdil 23 § 2 moomeent oosijn 1–6 uáivildum arkeologâliih pasâttâsah láá rávhuiduttum, jis taid puáhtá agâstâlmij vuáđuld árvuštâllâđ leđe šoddâm ive 1917 tâi ovdil.

25 § Sämmilâš arkeologâlâš kulttuuráárbán kullee toovláštävireh

Toovláštävirijn asâttuvvoo 27 §:st. Sämmilâš kulttuurân lahtojeijee tävirijn toovláštävireh láá kuittâg toh, maid puáhtá agâstâlmij vuáđuld árvuštâllâđ leđe šoddâm ive 1917 tâi ovdil.

26 § Sämmilij vuoigâdvuođâi turvim

Taan laavâ vuáđuld tohhum miärádâs ij uážu tovâttiđ uce stuárráb hiäjudem ärbivuáválij sämi-iäláttâsâi hárjuttem tâi sämikulttuur mudoi paijeentoollâm já ovdedem iävttoid, teikâ stuárráb ko uccâ hiäjudem nuorttâlij eellimtiilijd tâi máhđulâšvuođáid hárjuttiđ luánduiäláttâsâid nuorttâlâškuávlust, jis tooimân ij lah vuáđu- já olmoošvuoigâdvuođâi tááhust tohálâš mittomeeri já vyevih mittomere juksâmân láá olmâ koskâvuođâst lusis siärvádâhlii táárbu olášutmist.

27 § Toovláštävireh

Toovláštävireh láá 6 §:st uáivildum kávnusijn tyejipiergâseh, čiiŋah, heervah, liteh, ruuđah, viärjuh, jotteemniävuh tâi eres tagareh tävireh teikâ toi pitáh, moh iä kavnâm ääigi árvuštâlluu lohtuđ ovdil tubdum arkeologâlâš pasâttâsân, já maid puáhtá nabdeđ leđe šoddâm 1860 tâi ovdil tom. 

Sämmilâš arkeologâlâš kulttuuráárbán kullee toovláštävirij äigirääjist asâttuvvoo 25 §:st.

28 § Toimâm toovláštäävvir kavnâdijn

Toovláštäävvir kävnee kalga almottiđ ájáttâlhánnáá toovláštävirist, ton kavnâmsaajeest, kavnâm vyevist sehe eres kavnâmân lahtojeijee tehálijn aašijn Museovirgádâhân. Kavnum toovláštäävvir ij uážu putestiđ eenâb ko lii tárbu täävvir tubdâmân, tâi kieđâvuššâđ eres vuovvijn. 

Kavnâm ohtâvuođâst ij koolgâ nuollâđ tâi väldiđ haaldun eres tävirijd teikâ kuáivuđ eennâm kuávlust, kost toovláštäävvir lii kavnum, jis:

1) toovláštäävvir lii kavnum jeegist, čääsi ponneest tâi kuáivumáin eennâm siste eres ko kavnâmsaajeest tipšom piäldu kendimáin tussejum eennâmkeerdijn; 

2) kavnâm ääigi tipšum piäldu kendimáin muttum eennâmkeerdist láá kavnum aldaluvâi motomeh tävireh, moi vuáđuld kuávlust puáhtá nabdeđ leđe ovdil tubdâmettum arkeologâlâš pasâttâs; tâi

3) kuávlust puáhtá nabdeđ leđe arkeologâlâš pasâttâs ton čäittee ráhtusij, kávnusáid kyeskee huámmášuumij tâi muuneeld hahhum tiäđu vuáđuld.

29 § Toovláštäävvir kavnâmkuávlu árvuštâllâm hiäjusmittee tooimâi kieldim

Museovirgádâh puáhtá miärádâsâinis kieldiđ meriááigán älgimist toimáid, moh pyehtih hiäjusmittiđ toovláštäävvir kavnâmkuávlu árvuštâllâm.

30 § Toovláštäävvir lahtem čuágálduvváid já kavnâmpälkki

Museovirgádâh kalga meridiđ, lahtoo-uv toovláštäävvir ton čuágáldâhân. Toovláštäävvir kalga toimâttiđ Museovirgádâhân, jis tot lii tarbâšlâš miärádâs tohâmân tâi jis täävvir meriduvvoo lahteđ čuágáldâhân. Toovláštäävvir, mon Museovirgádâh ij lahte ton čuágáldâhân, páácá kävnei. 

Kävnest lii vuoigâdvuotâ uážžuđ čuágáldâhân lahtemnáál toovláštävirist hiäivulii kavnâmpäälhi. Kavnâmpäälhi mere árvuštâlmist huámášuvvoo tot, maid tiäđuid toovláštäävvir kavnum addel moonnâmääigist. Kavnâmpälkki ij maksuu 22 § 2 momentist uáivildum tävirist tâi taggaar pittáást. Museovirgádâh puáhtá meridiđ, ete kavnâmpälkki ij maksuu, jis kävnee lii monâttâllâm taan laavâ toovláštäviráid kyeskee njuolgâdusâi vuástá.

Kavnâmpälkki ij meiddei maksuu tutkâmlove vättee tutkâmuš tâi 31 §:st uáivildum čielgâdâs ohtâvuođâst kavnum tâi mudoi vuástávaldum toovláštävirijn.

31 § Arkeologâlij pasâttâsâi čielgâdem pirrâs kevttimist


[bookmark: _Hlk115095058]Šleđgâmarkkânlaavâst (588/2013) uáivildum lopevuáláá šleđgâviermitoimâm hárjutteijee kalga šleđgâviermi rähtim vuáváádijnis čielgâdiđ haavâ vaiguttâs rávhuiduttum arkeologâláid pasâttâssáid. Siämmáš kuáská mainâšum laavâst uáivildum lohtumjottoos rähtimist västideijee já čäcihuolâttâslaavâst (119/2001) uáivildum čäcihuolâttâslájádâs čäcihuolâttâs ornim vuáváámist. Ovdil čielgâdâs rähtim haavâst västideijee kalga táttuđ kuávlulii ovdâsvástádâsmuseo ciälkkámuš čielgâdâs čuosâtmist.

Mii 1 momentist asâttuvvoo, kuáská meiddei eres sullâsâš pirrâs muttee haahân, mon mittomeerrin lii ovdediđ siärváduv teknisij vuáđuráhtusij toimâm, jis haavâ rávhuiduttum arkeologâláid pasâttâssáid čyeccee vaiguttâsâi čielgâdmist ij asâttuu eres laavâst.

Arkeologâlâš kulttuuráárbán kyeskee vaiguttâsâi čielgâdmist kaava rähtidijn asâttuvvoo kuávlukevttimlaavâst (132/1999). Arkeologâlâš kulttuuráárbán kyeskee vaiguttâsâi čielgâdmist haavâin, main láá tuođânálásiih merhâšittee pirâsvaiguttâsah, asâttuvvoo pirâsvaiguttâsâi árvuštâllâmmonâttâlmist adelum laavâst (252/2017). Kuávlulâš ovdâsvástádâsmuseo tuáimá arkeologâlii kulttuuräärbi äššitobden vaiguttâsâi čielgâdmist.

32 § Tutkâmlope

Museovirgádâh puáhtá ucâmušâst mieđettiđ tutkâmlove. Tutkâmlope tarbâšuvvoo, jis:

1) rávhuiduttum arkeologâlii pasâttâs tutkâmist kiävttojeh tussejeijee tutkâmvyevih;

2) 39 § miäldásii tipšom- já kevttimlove ohtâvuođâst lii tárbu toohâđ tussejeijee tooimâid rávhuiduttum arkeologâlii pasâttâsâst; tâi

3) kuávlust, kost toovláštäävvir lii kavnum, tahhojeh tussejeijee tutkâmušah. 

Tutkâmlope ij kuittâg tarbâšuu havâdijn tiäđuid 31 §:st uáivildum čielgâdâsâst kavnum arkeologâlijn pasâttâsâin.

33 § Tutkâmlove uuccâm

Tutkâmlopán kyeskee ucâmuš kalga toohâđ čálálávt já tast kalga adeliđ lopeárvuštâllâm tááhust rijtteváá čielgâdâs:

1) occest;

2) ucâmuš čuosâttâhhân leijee rávhuiduttum arkeologâlii pasâttâsâst sehe tutkâmnáál kuávlust;

3) tutkâmnáál kuávlu eennâmomâsteijein sehe -haldâšeijein;

4) tutkâmuš ovdâsvástádâslii jođetteijest sehe ovdâsvástádâslii jođetteijee já suu meridem arkeologâlii kieddipargo čođâldittee škovliimist tâi uápisvuođâst;

5) tutkâmušâst, ton mittomeereest já táárbust;

6) tutkâmuš vaiguttâsâin tutkâmnáál kuávlun, tutkâmušân lahtojeijee riiskâin já tarbâšlijn ovdii tilán macâttemtooimâin tutkâmuš maŋa;

7) tutkâmuš ääigist;

8) tutkâmuš ohtâvuođâst finnejum amnâstuvâi kieđâvušmist tutkâmuš ääigi já ton maŋa;

9) tutkâmušân väridum ekonomâlijn tâi eres sullâsijn iävtuin;

10) eres lopesuogârdâllâm tááhust tehálijn aašijn.

[bookmark: _Hlk116396900]Ucâmušâst kalga lasseen adeliđ 69 § miäldásii tutkâmvuávám miäldásijd eres tiäđuid. Lasseen ucâmušân kalga labdeđ tutkâmnáál rávhuiduttum arkeologâlii pasâttâs sehe kuávlu saje ja vijđesvuođâ čäittee káártá. Jis tutkâmuš vuáđuduvá Museovirgáduv miärádâsân tâi kuávlulii ovdâsvástádâsmuseo ciälkkámušân, täid kalga meiddei labdeđ ucâmušân.

34 § Ciälkkámušah tutkâmlopeucâmušâst

Museovirgádâh kalga táttuđ tutkâmlopán kyeskee ucâmušâst ciälkkámuš:

1) eennâmomâsteijest, jis sun ij lah occen, já kiddoduv haldâšeijest;

2) sämitiggeest, jis ucâmuš čuosâttâh lii päikkikuávlust tâi jis lii koččâmuš päikkikuávlu ulguubeln leijee 23 §:st uáivildum arkeologâlii pasâttâsâst tâi saajeest, kost 25 § miäldásâš toovláštäävvir lii kavnum;

3) nuorttâlij sijdâčuákkimist, jis ucâmuš čuosâttâh lii nuorttâlâškuávlust;

4) kuávlulii ovdâsvástádâsmuseost toimâkuávlustis;

5) iäláttâs-, jotolâh- já pirâskuávdáást, jis arkeologâlâš pasâttâs lii luándusuojâlemlaavâ (9/2023) 33 §:st uáivildum Natura 2000 -viärmádâhân kullee kuávlust, 64−65 §:st uáivildum suojâlum luándutiijpâ kuávlust, 77–79 já 81 §:st uáivildum iäláánšlaajâ tiettumsaajeest, 91 §:s uáivildum enâdâhtipšomkuávlust, 104 §:st uáivildum puárádâskuávlust, teikâ staatâ luándusuojâlemkuávlust tâi priivaat luándusuojâlemkuávlust;

6) lopesuogârdâllâm tááhust eres tarbâšlijn uásipeelijn.

35 § Tutkâmlopesuogârdâllâm

Tutkâmlopeucâmuš árvuštâlmist huámášuvvojeh:

1) tutkâmnáál rávhuiduttum arkeologâlii pasâttâs merhâšume já siäiludem tárbu;

2) tutkâmuš mittomereh já tarbâšlâšvuotâ;

3) tutkâmist kevttimnáál monâttâlmij hiäivulâšvuotâ;

4) tutkâmuš vätteevuotâ koskâvuođâst ovdâsvástádâslii jođetteijee uápisvuotân sehe haavâ kevttimnáál leijee resursáid;

5) tutkâmuš tovâtteijee hemâdâs já háittu;

6) Museovirgáduv mieđettem muttemlope.

tutkâmlove mieđettem váátá, ete tutkâmuš lii ubâlâšvuođâstis árvuštâlân agâstâllum. Tutkâmlope mieđettuvvoo meriááigán.

Tutkâmlove ij pyevti mieđettiđ, jis ucâmuš kieđâvuššâm ohtâvuođâst láá almonâm lusis aagah epidiđ, ete occest iä lah tuárvi ekonomâliih tâi eres sullâsiih iävtuh olášuttiđ tutkâmuš. Love ij meiddei pyevti mieđettiđ, jis occee lii ovdil kuáridâm tehálávt taan laahân vuáđuduvvee kenigâsvuođâid.

36 § Tutkâmlopemiärádâsah

Tutkâmlooveest kalga adeliđ tarbâšlijd miärádâsâid:

1) tutkâmnáál rávhuiduttum arkeologâlii pasâttâsâst já kuávlust;

2) tutkâmuš ovdâsvástádâslii jođetteijest já kieddipargo čođâldittest;

3) tutkâmuš čođâlditmist;

4) tutkâmuš tovâttem hááitui keeppidmist;

5) monâttâlmist, jis oovdân puátih merhâšittee vyerdimettum ráhtuseh tâi kávnuseh tâi eres tutkâmuš olášutmân tehálávt vaigutteijee huámášumeh;

6) tutkâmkuávlu ovdii tilásis maaccâtmist;

7) love vyeimistorroomääigist, tutkâmušääigist já tast almootmist;

8) kávnusij já eres amnâstuvâi kieđâvušmist;

9) tutkâmpuátusij raportistmist;

10) eres 1–10 ossijd paldâlistemnáál velttidmettum aašijn.

37 § Tutkâmlove sirdem já nubástusah lopeiävtuin 

Museovirgádâh puáhtá lopehaldâšeijee ucâmušâst sirdeđ tutkâmlove nuubán, jis sirdemuážžoo tiävdá tutkâmlove mieđettem iävtuid. 

Lopehaldâšeijee kalga almottiđ Museovirgádâhân, jos tutkâmlove mieđettem aggân lamaš ääših láá nubástum. 

Jis Museovirgáduv 1 tâi 2 moomeent keežild toohâm miärádâsâst nubástuttojeh 36 § 2, 8 tâi 9 oosij miäldásiih lopemiärádâsah, tot, mii ovdil 34 §:st asâttuvvoo ciälkkámušâi pivdemist tutkâmlopeucâmušâst ij heiviittuu. 

38 § Tutkâmlove maasâdkeessim

Museovirgádâh puáhtá keessiđ tutkâmlove maasâd, jis:

1) occee li adelâm puástu tiäđuid, moh láá tehálávt vaiguttâm love mieđeetmân;

2) tutkâmlove mieđettem aggân lamaš ääših láá nubástum tehálávt tâi lopehaldâšeijee ij innig teevdi love mieđettem iävtuid;

3) lopehaldâšeijee lii tehálijn vuovvijn rikkom taam laavâ tâi lopemiärádâsâid;

4) lii čielgâs, ete looveest uáivildum tutkâmuš ij lah áigumuš olášuttiđ; tâi

5) love čuosâttâhhân leijee rávhuiduttum arkeologâlâš pasâttâsân mieđettuvvoo muttemlope.

Jis tutkâmlove vuáđuld hárjuttum toimâmist tiättojeh vááijuvlâšvuođah tâi tovâhánnáákyeđđimeh, moh láá uceh já tivomist, Museovirgádâh kalga asâttiđ lopehaldâšeijei hiäivulii meriääigi tivvoođ vááijuvlâšvuođâ tâi tovâhánnáákyeđđim. 

[bookmark: _Hlk118462062]Love maasâdkesimân kyeskee miärádâsâst kalga adeliđ miärádâsâid tutkâmnáál rávhuiduttum arkeologâlii pasâttâs já kuávlu maaccâtmist ovdii tilásis, jis tot ij lah taarbâšmettum.

39 § Tipšom- já kevttimlope

Museovirgádâh puáhtá ucâmušâst mieđettiđ tipšom- já kevttimlove. Tipšom- já kevttimlope tarbâšuvvoo rávhuiduttum arkeologâlii pasâttâs:

1) tipšom toimáid;

2) ráhtusij tivomân já restauristmân;

3) tuuvdâ- já syejiráhtusij rähtimân sehe torvolâšvuođâ lasseetmân;

4) estâttesvuođâ pyereedmân;

5) kevttimân, talle ko kevttimist pyehtih leđe vahâgittee vaiguttâsah.

Jis ovdil 1 momentist uáivildum tooimâ čođâttem váátá meiddei rávhuiduttum arkeologâlii pasâttâs tutkâm, kalga lasseen uuccâđ 32 § miäldásii tutkâmlove. 

40 § Tipšom- já kevttimlove uuccâm

Tipšom- já kevttimlopán kyeskee ucâmuš kalga toohâđ čálálávt já tast kalga adeliđ lopesuogârdâllâm tááhust rijtteváá čielgâdâs:

1) occest;

2) čuosâttâhhân leijee kuávlust rávhuiduttum arkeologâlii pasâttâsâst;

3) kuávlu eennâmomâsteijein já -haldâšeijein;

4) tipšom- já kevttimhaavâ luándust;

5) tast, kote keevâtlávt västid ucâmušâst uáivildum tooimâin sehe suu mättimist ääšist;

6) tooimâi mittomeereest já olášutmist;

7) vaiguttâsâin, riiskâin já toi muuneeld estâdmist;

8) kuávlu oornigân tipšomist haavâ maŋa;

9) ucâmušâst uáivildum toimâm ääigist;

10) väridum resursijn já toi čuosâtmist;

11) eres lopesuogârdâllâm tááhust tehálijn aašijn.

[bookmark: _Hlk116481737]Ucâmušân kalga lahteđ tipšom- já kevttimvuávám sehe čuosâttâhhân leijee kuávlu saje já vijđesvuođâ čäittee káártá. Jis ucâmuš kuáská ovdil 39 § 1 moomeent 2 uásist uáivildum toimáid, ucâmušân kalga lahteđ tivvoom- já restauristemvuávám. Jis ucâmuš kuáská 39 § 1 moomeent 3 já 4 uásist uáivildum toimáid, ucâmušân kalga lahteđ riskâ- já torvolâšvuođâkarttim sehe huksimvuávám.

41 § Ciälkkámušah tipšom- já kevttimlopeucâmušâst

Museovirgádâh kalga táttuđ tipšom- já kevttimlopán kyeskee ucâmušâst ciälkkámuš:

1) eennâmomâsteijest, jis sun ij lah occen, já kiddoduv haldâšeijest;

2) sämitiggeest, jis arkeologâlâš pasâttâs lii päikkikuávlust tâi jis lii koččâmuš 23 §:st uáivildum pasâttâsâst päikkikuávlu ulguubeln;

3) nuorttâlij sijdâčuákkimist, jis arkeologâlâš pasâttâs lii nuorttâlâškuávlust;

4) kuávlulii ovdâsvástádâsmuseost toimâkuávlustis;

5) iäláttâs-, jotolâh- já pirâskuávdáást, jis arkeologâlâš pasâttâs lii luándusuojâlemlaavâ (9/2023) 33 §:st uáivildum Natura 2000 -viärmádâhân kullee kuávlust, 64−65 §:st uáivildum suojâlum luándutiijpâ kuávlust, 77–79 já 81 §:st uáivildum iäláánšlaajâ tiettumsaajeest, 91 §:s uáivildum enâdâhtipšomkuávlust, 104 §:st uáivildum puárádâskuávlust, teikâ staatâ luándusuojâlemkuávlust tâi priivaat luándusuojâlemkuávlust;

6) lopesuogârdâllâm tááhust eres tarbâšlijn uásipeelijn.

42 § Tipšom- já kevttimlopesuogârdâllâm

Tipšom- já kevttimlopeucâmuš árvustâlmist huámášuvvojeh:

1) ucâmuš čuosâttâhhân leijee arkeologâlii pasâttâs merhâšume já siäiludem tárbu;

2) tooimâi mittomereh já vaiguttâsah;

3) vuávájum tooimâi hiäivulâšvuotâ já pištem; 

4) tooimâi tovâttem hemâdâs já háittu;

5) Museovirgáduv mieđettem tutkâmlope tâi muttemlope.

Tipšom- já kevttimlove puáhtá mieđettiđ, jis haahâ lii ubâlâšvuođâstis árvuštâlân agâstâllum. Lope mieđettuvvoo meriááigán.

Tipšom- já kevttimlove ij pyevti mieđettiđ, jis eennâmomâsteijee já -haldâšeijee iä lah adelâm miettâmis arkeologâlii pasâttâs tipšomân tâi kevttimân. Love puáhtá kuittâg mieđettiđ, jis ucâmuš uáivildem tooimah láá velttidmettumeh já huápuliih arkeologâlii pasâttâs siäilum tâi ulmui torvolâšvuođâ visásmitmân.

Tipšom- já kevttimlove ij pyevti mieđettiđ, jis ucâmuš kieđâvuššâm ohtâvuođâst láá almonâm lusis aagah epidiđ, ete occest iä lah tuárvi áámmáttáiđu, ekonomâliih tâi eres sullâsiih iävtuh olášuttiđ tipšom- já kevttimlopeucâmuš miäldásii haavâ. Siämmáš kuáská meiddei, jis occee lii tolebiššáá kuáridâm tehálávt taan laahân vuáđuduvvee kenigâsvuođâid.

43 § Tipšom- já kevttimlopemiärádâsah

Tipšom- já kevttimlooveest kalga adeliđ tarbâšlijd miärádâsâid:

1) ucâmuš čuosâttâhhân leijee arkeologâlii pasâttâsâst

2) tast, kote keevâtlávt västid ucâmušâst uáivildum tooimâin;

3) tooimâi olášutmist;

4) tooimâi tovâttem hááitui keeppidmist;

5) monâttâlmist, jis oovdân puátih vyerdimettum, tehálávt toimáid vaigutteijee ääših;

6) kuávlu oornigân tipšomist haavâ maŋa;

7) love vyeimistorroomääigist, tooimâi ääigist ja tain almootmist;

8) tooimâi raportistmist;

9) arkeologâlij kieddipargoi táárbust;

10) eres 1–9 ossijd paldâlistemnáál velttidmettum aašijn.

44 § Nubástusah tipšom- já kevttimlove iävtuin

Lopehaldâšeijee kalga almottiđ Museovirgádâhân, jos love mieđettem aggân lamaš aššijd lii puáttám stuárráb ko uccâ nubástus. 

Museovirgádâh puáhtá 1 moomeent miäldásii almottâs keežild nubástuttiđ 43 § 2, 8 tâi 9 oosij miäldásijd lopemiärádâsâid. Talle ij heiviittuu, mii ovdil 41 §:st asâttuvvoo ciälkkámušâi pivdemist tipšom- já kevttimlopeucâmušâst





45 § Tipšom- já kevttimlove maasâdkeessim

Museovirgádâh puáhtá keessiđ maasâd tipšom- já kevttimlove, jis:

1) occee lii adelâm puástu tiäđuid, moh láá tehálávt vaiguttâm love mieđeetmân;

2) lopehaldâšeijee ij innig teevdi love mieđettem iävtuid;

3) lopehaldâšeijee lii tehálijn vuovvijn rikkom laavâ tâi lopemiärádâsâid;

4) lii čielgâs, ete looveest uáivildum kevttimhaavâ ij lah áigumuš olášuttiđ; tâi

5) love čuosâttâhhân leijee arkeologâlâš pasâttâsân mieđettuvvoo muttemlope.

Jis tipšom- já kevttimlove vuáđuld hárjuttum toimâmist tiättojeh vááijuvlâšvuođah tâi tovâhánnáákyeđđimeh, moh láá uceh já tivomist, Museovirgádâh kalga asâttiđ lopehaldâšeijei hiäivulii meriääigi tivvoođ vááijuvlâšvuođâ tâi tovâhánnáákyeđđim.

Love maasâdkesimân kyeskee miärádâsâst kalga adeliđ miärádâsâid looveest uáivildum arkeologâlii pasâttâs já kuávlu maaccâtmist ovdii tilásis, jis tot ij lah taarbâšmettum.
[bookmark: _Hlk116386816][bookmark: _Toc137804510]6 loho Rávhuiduttum arkeologâlii pasâttâs tussim

46 § Muttemlove táárbu čielgâdem kaava rähtimist

Jis kuávlukevttimlaavâst (132/1999) uáivildum kaava olášuttem puáhtá vaattâđ rávhuiduttum arkeologâlii pasâttâs tussim, kalga kaava rähtimist västideijee čielgâdiđ meiddei pasâttâsân kyeskee arkeologâlij kieddipargoi já muttemlove táárbu.

Kuávlulâš ovdâsvástádâsmuseo tuáimá äššitobden 1 moomeent miäldásii táárbu čielgâdmist.
47 § Munemiärádâs

Jis 46 § mield kavnâttuvvoo, ete kaava olášuttem váátá muttemlove, kaava rähtimist västideijee puáhtá uuccâđ Museovirgáduvâst munemiärádâs tast, toovvât-uv rávhuiduttum arkeologâlâš pasâttâs 51 §:s uáivildum merettes hááitu. 

Munemiärádâs adeluvvoo meriááigán, mon pištem lii ucemustáá 5 ive.	Comment by Neeta Jääskö: ”jonka kesto on vähintään” – alkutekstistä puuttui olla-verbi

Munemiärádâsân kyeskee ääši kalga kieđâvuššâđ huápulâžžân.

Museovirgádâh kalga čuávvuđ lahâvyeimi uážžum munemiärádâs muttemlove kieđâvušdijnis.

48 § Muttemlope

Muttemlove mieđeet Museovirgádâh. Muttemlope tarbâšuvvoo, ko mittomeerrin lii olášuttiđ pirrâs muttee haavâ, mast puáhtá leđe muttee vaiguttâs rávhuiduttum arkeologâlâš pasâttâsân.

49 § Muttemlove uuccâm

Muttemlopán kyeskee ucâmuš kalga toohâđ čálálávt já tast kalga adeliđ lopeárvuštâllâm tááhust rijtteváá čielgâdâs:

1) occest;

2) arkeologâlii pasâttâsâst já kuávlust, moos haahâ čuáccá;

3) ton kiddoduv eennâmomâsteijest já -haldâšeijest, kost arkeologâlâš pasâttâs lii;

4) haavâst, ton táárbust já mittomeerijn;

5) haavâ vaiguttâsâst arkeologâlii pasâttâs sajestis siäilumân já ton koskâttes pirrâsân;

6) arkeologâlii pasâttâs occei tovâttem hááitust já agâstâllâm, mondiet haahâ ij lah olášutmist mutehánnáá.

Ucâmušân kalga lahteđ hahâvuávám. Jis haavâ ohtâvuođâst lii rahtum árvuštâllâm haavâ vaiguttâsâin pirrâsân tâi kulttuuráárbán, tom kalga meiddei lahteđ ucâmušân. Jis ucâmuš tyehin leijee haahâ olášut kaava, kaavan kyeskee äššikiirjijd kalga meiddei lahteđ ucâmušân.

50 § Ciälkkámušah muttemlopeucâmušâst

Museovirgádâh kalga táttuđ muttemlopán kyeskee ucâmušâst ciälkkámuš:

1) eennâmomâsteijest, jis sun ij lah occen, já kiddoduv haldâšeijest;

2) sämitiggeest, jis arkeologâlâš pasâttâs lii päikkikuávlust tâi jis lii koččâmuš 23 §:st uáivildum pasâttâsâst päikkikuávlu ulguubeln;

3) nuorttâlij sijdâčuákkimist, jis arkeologâlâš pasâttâs lii nuorttâlâškuávlust;

4) kieldâst já eennâmkode littoost, mon kuávlust arkeologâlâš pasâttâs lii;

5) kuávlulii ovdâsvástádâsmuseost toimâkuávlustis;

6) iäláttâs-, jotolâh- já pirâskuávdáást, jis arkeologâlâš pasâttâs lii luándusuojâlemlaavâ (9/2023) 33 §:st uáivildum Natura 2000 -viärmádâhân kullee kuávlust, 64−65 §:st uáivildum suojâlum luándutiijpâ kuávlust, 77–79 já 81 §:st uáivildum iäláánšlaajâ tiettumsaajeest, 91 §:s uáivildum enâdâhtipšomkuávlust, 104 §:st uáivildum puárádâskuávlust, teikâ staatâ luándusuojâlemkuávlust tâi priivaat luándusuojâlemkuávlust;

7) lopesuogârdâllâm tááhust eres tarbâšlijn uásipeelijn.

51 § Muttemlopesuogârdâllâm 

Muttemlopeucâmuš árvuštâlmist huámášuvvojeh:

1) rávhuiduttum arkeologâlii pasâttâs merhâšume;

2) muttem tovâtteijee háittu arkeologâlâš pasâttâsân;

3) máhđulâšvuotâ sajostittiđ vuávájum haavâ eres sajan;

4) arkeologâlii pasâttâs rávhuiduttem vaiguttâs vuávájum haahân.

Muttemlove puáhtá mieđettiđ, jis rávhuiduttum arkeologâlâš pasâttâs toovvât merhâšuumees iähtun merettes hááitu.

Muttemlope mieđettuvvoo enâmustáá viiđâ ive meriááigán. Muttemlove vaattâm tutkâmušâid kalga toohâđ já muttemân lahtojeijee tooimâid kalga algâttiđ love vyeimistorroomääigi siste. Muttemlove vyeimistorroomääigi puáhtá juátkiđ enâmustáá kyehti ive.

52 § Muttemlopemiärádâsah

Muttemlooveest kalga adeliđ tarbâšlijd miärádâsâid:

1) tast, mon arkeologâlâš pasâttâsân tâi ton uásán lope kuáská;

2) love mittomeereest;

3) muttem vaattâm tutkâmušâin;

4) tooimâin, moiguin arkeologâlâš pasâttâsân šaddee háittu estâduvvoo tâi kepiduvvoo;

5) occee ovdâsvástádâsâst 3 já 4 oosijn uáivildum tooimâin sehe tain šaddee koloin 60 § miäldásávt;

6) muttemlove vyeimistoromist;

7) eres 1–6 ossijd paldâlistemnáál velttidmettum aašijn.

53 § Muttemlove sirdem já nubástusah lopeiävtuin

Lopehaldâšeijee puáhtá uuccâđ Museovirgáduvâst muttemlove sirdem nuubán, jis sirdemuážžoo tiävdá muttimlove mieđettem iävtuid.

Lopehaldâšeijee kalga almottiđ Museovirgádâhân, jos muttemlove mieđettem vuáđustâssân lamaš ääših láá muttum. 

Jis Museovirgáduv 1 moomeent keežild toohâm miärádâsâst muttemlove haldâšeijee nubástuttoo, ij heiviittuu, mii ovdil 50 §:st asâttuvvoo ciälkkámušâi pivdemist muttemlopeucâmušâst.

54 § Muttemlove maasâdkeessim

Museovirgádâh puáhtá keessiđ muttemlove maasâd, jis:

1) occee lii adelâm puástu tiäđuid, moh láá tehálávt vaiguttâm love mieđeetmân;

2) lopehaldâšeijee lii tehálijn vuovvijn rikkom laavâ tâi lopemiärádâsâid;

3) lii čielgâs, ete looveest uáivildum haavâ ij lah áigumuš olášuttiđ; tâi

4) lopesuogârdâllâm tááhust teháliih uđđâ ääših almoneh arkeologâlii pasâttâsâst, ton merhâšuumeest tâi haavâst.

Jis lopehaldâšeijee toimâmist tiättojeh vááijuvlâšvuođah tâi tovâhánnáákyeđđimeh, moh láá uceh já tivomist, Museovirgádâh kalga asâttiđ lopehaldâšeijei hiäivulii meriääigi tivvoođ vááijuvlâšvuođâ tâi tovâhánnáákyeđđim. 

Love maasâdkesimân kyeskee miärádâsâst kalga adeliđ miärádâsâid muttemlove čuosâttâhhân leijee arkeologâlii pasâttâs já kuávlu maaccâtmist ovdii tilásis, jis tot ij lah taarbâšmettum.

55 § Ääši kieđâvuššâm huápulâžžân

Jis eennâm kuáivum tâi eres sullâsâš toimâm koskâlduvá rávhuiduttum arkeologâlii pasâttâs kavnum tiet, toimâmân kyeskee muttemlope- já tutkâmlopeucâmuš kalga kieđâvuššâđ huápulâžžân.







[bookmark: _Toc137804511]7 loho Sajanmáávsuh

56 § Sajanmáksu rávhuiduttum arkeologâlii pasâttâs vijđesvuođâ nonniimist

Eennâmomâsteijest já eromâš vuoigâdvuođâ haldâšeijest lii vuoigâdvuotâ finniđ tievâs sajanmáávsu staatâst, jis rávhuiduttum arkeologâlii pasâttâs vijđesvuođâ nonnim räijee 7 § 2 miäldásii toimâm já taat toovvât kiddoduv tâi ton uási kevttimân merhâšittee hááitu.

Staatân, kieldân, kieldâovtâstumán, pyereestvaijeemkuávlun já staatâ finnodâhlájádâsân šoddâm vaahâg tâi háittu ij sajanmaksuu. 

57 § Sajanmáksu rávhuiduttemmiärádâsâst já vaarâ vuálá pieijâm kiäldusist

Eennâmomâsteijest já eromâš vuoigâdvuođâ haldâšeijest lii vuoigâdvuotâ finniđ tievâs sajanmáávsu staatâst, jis rávhuiduttemmiärádâs räijee arkeologâlii pasâttâs tâi ton ulguupiälásii kuávlu kevttim hiäivulii hiäđu pyevtitteijee vuovvijn. Siämmáš kuáská, jis miärádâsâst adelum arkeologâlii pasâttâs áárvu já merhâšume torvejeijee miärádâsâi olášuttem toovvât stuárráb ko uccâ hááitu tâi vaahâg.

Eennâmomâsteijest já eromâš vuoigâdvuođâ haldâšeijest lii vuoigâdvuotâ finniđ tievâs sajanmáávsu staatâst meiddei, jis arkeologâlâš pasâttâs ij rávhuiduttuu já vaarâ vuálá pieijâm kiäldusist tâi ton meridem vuoigâdvuođah arkeologâlii pasâttâs siäilum turviimân adelum tarbâšlij miärádâsâi olášuttem lii tovâttâm stuárráb ko uccâ hááitu tâi vaahâg. 

Sajanmáksuääši suogârdâlmist huámášuvvoo, kalga-uv rávhuiduttemmiärádâs uáivildem arkeologâlii pasâttâsâst tâi ton ulguupiälásii kuávlust jo hárjuttum toimâm raijiđ. Lasseen huámášuvvojeh rávhuiduttemmiärádâs tâi vaarâ vuálá pieijâm siskáldâs já pištem.

Staatân, kieldân, kieldâovtâstumán, pyereestvaijeemkuávlun já staatâ finnodâhlájádâsân šoddâm vaahâg tâi háittu ij sajanmaksuu. 

58 § Sajanmáksu muttemlopeucâmuš hilgomist

Jis muttemlopeucâmuš hilgomist šadda lopeoccei huámášittee háittu, occest lii vuoigâdvuotâ finniđ hááitust tievâs sajanmáávsu staatâ vaarijn.

Hááitu huámášitteevuođâ árvuštâlmist huámášuvvoo:

1) máhđulâšvuotâ olášuttiđ haavâ eres saajeest;

2) arkeologâlii pasâttâs merhâšume koskâvuođâst haavâ merhâšumán;

3) tot, mon kuhháá arkeologâlâš pasâttâs lii lamaš almolii tiäđust;

4) tot, lii-uv arkeologâlâš pasâttâs kavnum vyerdihánnáá; 

5) arkeologâlii pasâttâsâst tolebiššáá meridum, čođâldittum tâi soppum sajanmáávsuh;

6) 47 § miäldásâš munemiärádâs;

7) eres sullâsiih eromâš ääših. 

Jis siämmáá rávhuiduttum arkeologâlâš pasâttâsân kyeskee muttemlope lii ovdil hilgum já täst lii maksum sajanmáksu, uđđâ sajanmááksun ij lah vuoigâdvuotâ.

[bookmark: _Hlk137460659]Jis taan laavâ vuáimánpuáttim maŋa rahtum laavâvuáimálijn kaavain lii čujottum eennâmkevttim kaava rähtidijn tubdum rávhuiduttum arkeologâlâš pasâttâsân, muttemlove occest lii vuoigâdvuotâ sajanmááksun tuše, jis pasâttâs toovvât 47 §:st uáivildum munemiärádâs mield merhâšuumees iähtun merettes hááitu.

Staatân, kieldân, kieldâovtâstumán, pyereestvaijeemkuávlun já staatâ finnodâhlájádâsân šoddâm vaahâg tâi háittu ij sajanmaksuu. 

59 § Sajanmáávsu meridem

Sajanmáávsust suáppoo máttááttâs- já kulttuurministeriöin, mii oovdâst staatâ sajanmáksuääšist. Sajanmáávsu meerridmân puáhtá uuccâđ toimâttâs Eennâmmittedemlájádâsâst, jis sajanmáávsust ij lah puáhtám sooppâđ. Toimâttâs kalga uuccâđ kyehti ive siste tast, ko miärádâs, moos sajanmáksuvátámâš vuáđuduvá, uážžu lahâvyeimi. 

Jis taan laavâst ij šoodâ eres, sajanmáávsu meerridmân heiviittuvvoo fastâ omâduv já eromâš vuoigâdvuođâi lonomist adelum laahâ (693/1977). Mainâšum laavâ 12 § 2 momentist uáivildum äššitobdei povdim suogârdâlmist kalga eromâšávt huámášiđ toimâttâs mittomere.

60 § Ovdâsvástádâs motomijn muttemlopán lahtojeijee tooimâin

Jis muttemlooveest váttoo rávhuiduttum arkeologâlii pasâttâs tutkâm tâi tooimâid, moiguin estâdiđ tâi kepidiđ pasâttâsân šaddee hááitu, muttemlove haldâšeijee västid täst šaddee tooimâin já toi koloin, jis ovdâsvástádâs ij koolgâ keččâđ tiilijd huámmášdijn ubâlâšvuođâstis tâi uásild merettemmin.

Jis muttemlope mieđettuvvoo uccâ, priivaat ulmuu jieijâs kevttim várás olášuttemnáál haahân, staatâ västid 1 momentist uáivildum tooimâin sehe toi koloin.

61 § Muttemlooveest vattum tooimâi hiäivulâšvuođâ árvuštâllâm

Museovirgádâh puáhtá muttemlove haldâšeijee čálálii ucâmušâst árvuštâllâđ, láá-uv tussimlooveest vattum tooimâi čođâlditmist almonâm tagareh merhâšittee koloi stuárrum tovâtteijee vyerdimettum ääših, moi pääccim lopehaldâšeijee ovdâsvástádâssân kalga keččâđ tiilijd huámmášdijn ubâlâšvuođâstis tâi uásild merettemmin. Staatâ uásálist árvuštâlmist lopehaldâšeijei merettemmin kavnâttum koloi luávdimân.


62 § Ovdâsvástádâs motomijn vahâgijn

Toimâmist västideijee kalga sajanmäksiđ 32 § já 39 § miäldásii toimâmist šoddâm täävvirvaahâg. Eres oosij vahâgij sajanmäksimân heiviittuvvoo, mii eres soojijn asâttuvvoo. 

63 § Arkeologâlij pasâttâsâi tiätuvuárkká

Museovirgádâh paijeentuálá já oovded arkeologâlij pasâttâsâi tiätuvuárhá. Museovirgádâh já kuávluliih ovdâsvástádâsmuseoh västideh rávhuiduttum arkeologâláid pasâttâssáid kyeskee vuáđutiäđui já tievâsmittee tiäđui vuorkkiimist tiätuvuárkán. Tiätuvuárkán puáhtá vuorkkiđ meiddei eres arkeologâlij pasâttâsâi vuáđutiäđuid já tievâsmittee tiäđuid.

Virgeomâháin lii vuoigâdvuotâ uážžuđ mávsuttáá pargoidis tipšom tááhust tarbâšlijd tiäđuid arkeologâlij pasâttâsâi tiätuvuárhást.

64 § Vuáđutiäđuh já tievâsmittee tiäđuh

Arkeologâlij pasâttâsâi vuáđutiäđuh láá pasâttâs spesifisistmân, sajan, vijđesvuotân já rávhuiduttem vuáđustâsân kyeskee tiäđuid agâstâlmijdiskuin.

Arkeologâlij pasâttâsâi tievâsmittee tiäđuh láá eres pasâttâsân tâi ton pirrâs jiešvuođáid kyeskee tiäđuh.

Máttááttâs- já kulttuurministeriö asâttâssáin puáhtá adeliđ täärhib njuolgâdusâid vuáđutiäđuin já tievâsmittee tiäđuin.

65 § Almottâs vuáđutiäđuin

Museovirgádâh tâi kuávlulâš ovdâsvástádâsmuseo almoot äšittes äjittáá čálálávt kiddodâhtiätuvuáhádâhân merkkejum eennâmomâsteijei já kirjettum eromâš vuoigâdvuođâ haldâšeijei rávhuiduttum arkeologâlii pasâttâs vuáđutiäđui vuorkkiimist arkeologâlij pasâttâsâi tiätuvuárkán. Siämmáš kuáská tiätuvuárkán jo vyerkkejum vuáđutiäđui tehálii nubástutmân.

Ohtâsâšmeccilaavâst (109/2003) uáivildum ohtâsâšmiäcán já ton uásáláid almottâs tahhoo tooimâtmáin tom ohtâsâšmeeci tipšomkoodán tâi toimâpargei. Jis lii koččâmuš ohtâsii kuávlust teikâ čäcikuávlust, vuáđutiäđui vuorkkiimist tâi tehálii nubástutmist almottuvvoo vuoigâdvuođâhaldâšeijeid tohâmáin almolii kulluuttâs. 

Almottemkenigâsvuotâ ij kuoskâ staatâ, kieldâi tâi pyereestvaijeemkuávlu omâstem kiddoduvâin leijee rávhuiduttum arkeologâlij pasâttâsâi vuáđutiäđui vuorkkiimân tâi tehálâš nubástutmân. 

Máttááttâs- já kulttuurministeriö asâttâssáin puáhtá adeliđ täärhib njuolgâdusâid almottâs sehe almolii kulluuttâs siskáldâsâst.

66 § Vátámušâi čuávvum

Arkeologâlij kieddipargoi vátámâšâiguin torvejuvvoo arkeologâláid pasâttâssáid kyeskee tiäđu oovtnálásâšvuođâ já lyetittetteevuođâ, ääšimiäldásij monâttâlmij kevttim sehe amnâstuvâi ääšimiäldásii kieđâvuššâm.  

Vátámušâid kalga čuávvuđ čuávuváin arkeologâlijn kieddipargoin:

1) 78 § vuáđuld Museovirgáduv sehe kuávlulii ovdâsvástádâsmuseo toohâm rávhuiduttum arkeologâláid pasâttâssáid čyeccee tooimah;

2) 31 §:st já 46 §:st uáivildum čielgâdâsah;

3) 32 § miäldásii tutkâmlove vättee tooimah.

67 § Ovdâsvástádâslâš jođetteijee

Arkeologâlii kieddipargoost kalga leđe ovdâsvástádâslâš jođetteijee. Ovdâsvástádâslâš jođetteijee västid tast, ete kieddipargoost čuávvojeh taan laavâst asâttum arkeologâlij kieddipargoi vátámušah.

68 § Uápisvuotâ

Arkeologâlii kieddipargo ovdâsvástádâslii jođetteijest kalga leđe arkeologia aaleeb ollâškovlâtođhos tâi ton sullâsâš uápisvuotâ. Siämmáš kuáská tom, kiäm ovdâsvástádâslâš jođetteijee lii meridâm porgâđ arkeologâlii kieddipargo. Eres kieddipaargon uásálistest kalga leđe rijttevâš mättim já uápásmittem pargosis.

Ovdil 66 § 2 moomeent 2 uásist uáivildum čielgâdâs uásild äššiuásálâš puáhtá čálálijn pivduin pyehtiđ Museovirgáduv meerridmân, lii-uv sust ovdil 1 momentist uáivildum uápisvuotâ.

69 § Kieddipargo vuávám

Arkeologâlijd kieddipargoid kalga vuáváđ nuuvt, ete arkeologâlâš pasâttâs tussejuvvoo nuuvt uccáá ko lii mittomeerij juksâmân tarbâšlâš.

Tutkâmlove vättee arkeologâlijn kieddipargoin kalga toohâđ tutkâmvuávám. Tutkâmvuávám kalga siskeldiđ čuávuváid tiäđuid:

1) tutkâmuš čuosâttâh, mittomereh já monâttâlmeh;

2) tutkâmhaahâ já ton olášuttem;

3) vuávám tutkâmušâst finnimnáál amnâstuv kieđâvušmist sehe haaldâšmist, viestâdmist, riiskâi haaldâšmist já puátusij raportistmist;

4) [bookmark: _Hlk129078757]vuávám olmoošpasâttâsâi kieđâvušmist já siäiludmist tutkâmuš ääigi já ton maŋa, jis olmoošpasâttâsâi kavnâm lii tuođânálásâš.

Máttááttâs- já kulttuurministeriö asâttâssáin puáhtá adeliđ täärhib njuolgâdusâid kieddipargo vuávámvátámusâin.

70 § Kieddipargo olášuttem

Arkeologâlijd kieddipargoid kalga olášuttiđ nuuvt, ete arkeologâliih pasâttâsah tussejuvvojeh nuuvt uccáá ko lii mittomeerij juksâmân tarbâšlâš. Kieddipargoi aalgâtmist kalga almottiđ muuneeld kuávlulâš ovdâsvástádâsmuseon.

Arkeologâlijn kieddipargoin háhhojeh ucemustáá vuáđutiäđuh já tutkâmuš mittomeerij miäldásijd tarbâšlijd tiäđuid kieddipargo čuosâttâhhân leijee arkeologâlijn pasâttâsâin. Lopevuáláá tutkâmušâst háhhojeh lasseen tutkâmvuávám já lopeiävtui miäldásiih tiäđuh tutkâmnáál kuávlust. Tiäđuh kalgeh vuáđuduđ kieddipargoin tohhum huámmášuumijd.

Máttááttâs- já kulttuurministeriö asâttâssáin puáhtá adeliđ täärhib njuolgâdusâid sierâlágán arkeologâlijn kieddipargoin já toi olášutmist.

71 § Tutkum kuávlu šipšâm

Arkeologâlij kieddipargoi ohtâvuođâst tutkum kuávlu kalga macâttiđ máhđulâšvuođâi mield ovdii tilásis, jis tutkâmlooveest ij meriduu eres.

72 § Arkeologâlij kieddipargoi raportistem

Arkeologâlijn kieddipargoin kalga rähtiđ raapoort, mii kalga siskeldiđ čuávuváid tiäđuid:

1) čođâldittum kieddipargo já ton čuosâttâh;

2) kieddipargo puátuseh já toid vuáđuduvvee tulkkuumeh;

3) tutkum kuávluh já kevttum tutkâmvyevih;

4) maht tutkum kuávlu lii macâttum ovdii tilásis.

Raportân kalga lahteđ eres arkeologâlâš kieddipaargon lahtojeijee tutkâmušâi puátusijd, tehálâš päikkitiätu- já kovematerial, tiätu valdum čájánâsâin sehe luvâttâllâm čuágálduvváid tooimâtmettum kávnusijn.

Máttááttâs- já kulttuurministeriö asâttâssáin puáhtá adeliđ täärhib njuolgâdusâid raportist já ton siskeldem tiäđuin.

73 § Raapoort toimâttem

Ovdil 72 §:st uáivildum raapoort kalga toimâttiđ čuávuvávt:

1) tutkâmlove vuáđuld tohhum arkeologâlii kieddipargo raapoort kalga toimâttiđ Museovirgádâhân ton mield ko looveest lii meridum;

2) kuávlulii ovdâsvástádâsmuseo čođâldittem arkeologâláid kieddipargoid kyeskee raapoort kalga toimâttiđ Museovirgádâhân;

3) ovdil 31 §:st uáivildum čielgâdâs raapoort kalga toimâttiđ ájáttâlhánnáá kuávlulâš ovdâsvástádâsmuseon. 

Kuávlulâš ovdâsvástádâsmuseo kalga árvuštâllâđ 1 moomeent 3 uási uáivildem raapoort já toimâttiđ raapoort já árvuštâllâm Museovirgádâhân. Kuávlulâš ovdâsvástádâsmuseo kalga toimâttiđ raportân kyeskee árvuštâllâm toos, kote västid 31 §:st uáivildum kaavast tâi haavâst.

Máttááttâs- já kulttuurministeriö asâttâssáin puáhtá adeliđ täärhib njuolgâdusâid raapoort tooimâtmist.

74 § Kávnusij raaijâm já toimâttem

Kávnusijd kalga raaijâđ nuuvt, ete kávnusij siäilum lii torvejum. Olmoošpasâttâsâid kalga kieđâvuššâđ kunnijâttee vuovvijn.

Kávnusijd kalga pieijâđ luvâttâlmân, numeristiđ já pakkađ.

Lopevuáláá tutkâmušâst konservistem tarbâšeijee čuágálduvváid siäiludemnáál uáivildum tävirijd tâi toi pittáid kalga konservistiđ. Konservistem kalga raportistiđ.

Čuágálduvváid lahtemnáál uáivildum kávnusijd luvâttâllâmtiäđuidiskuin já tiäđuh konservistmist kalga toimâttiđ Museovirgádâhân. 

[bookmark: _Hlk116387881]Máttááttâs- já kulttuurministeriö asâttâssáin puáhtá adeliđ täärhib njuolgâdusâid kávnusij kieđâvušmist já toi tooimâtmist.

75 § Išeruuđâ mieđettem 

Museovirgádâh puáhtá mieđettiđ staatâ budjet raajij siste išeruuđâ arkeologâlii pasâttâs tipšom, estâttesvuođâ pyeredem, tivvoom sehe suoijim várás. Išeruuđâ mieđeetmân heiviittuvvoo statâtoorjâlaahâ (688/2001).

76 § Motomeh viäsuin leijee kávnuseh já tävireh

Viäsu vyelni tâi ráhtusij teivâdum kávnusist, mon puáhtá nabdeđ leđe čiehhum tátulávt ive 1860 tâi ovdil tom, kalga almottiđ Museovirgádâhân. Museovirgáduvâst lii vuoigâdvuotâ tutkâđ kávnus. Jis kávnusist lii kulttuurhistorjálâš merhâšume, Museovirgádâh puáhtá lahteđ tom jieijâs čuágáldâhân 30 § miäldásii monâttâlmist tâi adeliđ miärádâsâid ton kieđâvušmist. Sämmilii arkeologâlii kulttuuräärbi uásild heiviittuvvoo kuittâg ihe 1917. 

Almolii kiävtust leijee viäsust tâi kirhoost leijee tâi toos kullee, ivveest 1917 tâi ton puárásubbon nobdum, viäsu haldâšeijee omâstem pođos täävvir tâi täävvir uási, mast lii kulttuurhistorjálâš merhâšume, ij uážu luovâttiđ tâi tuššâdiđ almoothánnáá tast Museovirgádâhân. Museovirgáduvâst lii vuoigâdvuotâ tutkâđ täävvir já vuorkkiđ toos kyeskee tiäđuid. Museovirgádâh puáhtá meiddei lonnoođ täävvir, jis lonomân láá tieđâlii, taiđâlii tâi kulttuurhistorjálii tááhust eromâš suujâst. 

77 § Lonnoom

Staatâst lii taan laavâ ulme olášuttem várás vuoigâdvuotâ lonnoođ fastâ omâduv já eromâš vuoigâdvuođâid ton oornigist ko fastâ omâduv já eromâš vuoigâdvuođâi lonomist adelum laavâst (603/1977) asâttuvvoo.

78 § Museovirgáduv já kuávlulii ovdâsvástádâsmuseo toimâväldi

Museovirgáduvâst lii laavâ čuávvum kocemân, arkeologâlij pasâttâsâi já kávnusij čielgâdmân, tutkâmân, pirrâsân merkkiimân sehe siäiludmân kyeskee pargoi čoođâtmân vuoigâdvuotâ:

1) jotteeđ nube kuávlust já peessâđ sajan, kost arkeologâlâš pasâttâs tâi káávnus lii;

2) toohâđ tarbâšlijd tussejeijee arkeologâlijd kieddipargoid arkeologâlij pasâttâsâi já kavnâmkuávlui čielgâdmân sehe toi oornig, jiešvuođâi já vijđesvuođâ árvuštâlmân;

3) merkkiđ arkeologâlâš pasâttâs tâi kavnâmkuávlu pirrâsân já čäittiđ tom vijđesvuođâ;

4) čođâttiđ rávhuiduttum arkeologâlijn pasâttâsâin toi siäilum, tipšom tâi torvolâšvuođâ visásmittem tááhust tarbâšlijd tooimâid;

5) šipšâđ rávhuiduttum arkeologâlii pasâttâs;

6) čođâttiđ rávhuiduttum arkeologâlii pasâttâsâst njaskâm tâi eres sullâsijd tooimâid; 

7) väldiđ haaldun rávhuiduttum arkeologâlii pasâttâs tâi ton uási, veikâ tot ličij ovtâstittum rakânâsân tâi huksiittâsân, já sirdeđ tom siäiludemnáál nube sajan.

Kuávlulii ovdâsvástádâsmuseost lii toid laavâst asâttum arkeologâlij pasâttâsâi já kávnusij čielgâdmân, tutkâmân já pirrâsân merkkiimân kyeskee pargoi čoođâtmân vuoigâdvuotâ čođâttiđ ovdil 1 moomeent oosijn 1–3 uáivildum toimâm.

Ovdil 1 momentist uáivildum toimâmist kalga almottiđ muuneeld kiddodâhtiätuvuáhádâhân merkkejum eennâmomâsteijei já kirjettum eromâš vuoigâdvuođâ haldâšeijei sehe päikkikuávlust puásuituálulaavâst (848/1990) uáivildum palgâsân, jis tot lii máhđulâš piejâhánnáá toimâm ulme vaarâ vuálá. 

Ovdil 1 momentist uáivildum toimâmân puáhtá riemmâđ rikoslaavâ 24 lovo 1 § já 3 § uáivildem saajeest tuše, jis tot lii velttidmettum Museovirgáduv tâi kuávlulii ovdâsvástádâsmuseo pargoi čoođâtmân.

Pisovâšluándusâš asâmân kevttimnáál saajeest ovdil mainâšim toimâmân puáhtá kuittâg riemmâđ tuše Museovirgádâh já tuše, jis tot lii velttidmettum jiegâ, tiervâsvuođâ, omâduv, pirrâs tâi kulttuuräärbi suoijâlmân, tâi jis lii iäpádâs taggaar ráŋgášittee monâttâlmist, mast puáhtá čuávvuđ faŋgâvuođâráŋgáštâs, já jis tot lii ráŋgášittee monâttâllâm čielgâdmân velttidmettum. 

Taan ceehi miäldásii toimâmist šoddâm täävvirvaahâg sajanmáksoo staatâ vaarijn, jis sajanmáávsust ij asâttuu eresnáál eres saajeest.

79 § Tärhistemvuoigâdvuotâ

Museovirgáduvâst lii vuoigâdvuotâ toohâđ tärhistem arkeologâlii pasâttâsâst sehe kuávlust, kost toovláštäävvir lii kavnum, jis tot lii laavâ njuolgâdusâi čuávvum kocceem tááhust tarbâšlâš. Pisovâšluándusâš asâmân kevttimnáál saajeest tärhistem puáhtá čođâttiđ tuše, jis lii iäpádâs taggaar ráŋgášittee monâttâlmist, mast puáhtá čuávvuđ faŋgâvuođâráŋgáštâs, já jis tot lii ráŋgášittee monâttâllâm čielgâdmân velttidmettum. Tärhistemmonâttâlmân heiviittuvvoo, mii haldâttâhlaavâ (434/2004) 39 §:st asâttuvvoo. Museovirgádâh puáhtá povdiđ täärhistmân äššitobdee.

80 § Págguvyevih

Jis mottoom kuárrid taam laavâ tâi ton vuáđuld adelum njuolgâdusâi já miärádâsâi čuávvum, teikâ riämá toi vuástásáid toimáid, Museovirgádâh puáhtá kieldiđ äššiomâháá juátkimist tâi porgâmist tavo tâi tovâhánnáákyeđđim uđđâsist. Museovirgádâh puáhtá lasseen kenigittiđ äššiomâháá meriääigi siste meddâlistiđ rievtivuástásii tile, tâi tivvoođ tovâhánnáákyeđđim. 

Museovirgádâh puáhtá pehtilistiđ taan laavâ vuáđuld adelem kiäldus tâi miärádâs uhkesáhhoin tâi uhkijn, ete tovâhánnáá kuođđim toimâ porgâttuvvoo tovâhánnáákyeđđee kuástádâssáin tâi toimâm koskâldittoo. Museovirgáduv miärádâs kalga čuávvuđ nubástusucâmist huolâhánnáá, jis väidimvirgeomâhâš ij meerrid nubenáál.

Uhkesááhust, porgâttem- já koskâldittemuhkeest asâttuvvoo uhkesákkulaavâst (1113/1990).

81 § Tiäđu uážžum já luovâttem

Museovirgáduvâst já kuávlulii ovdâsvástádâsmuseost lii toid laavâst asâttum pargoi čoođâtmân ton lasseen, mii eres laavâ oosijn asâttuvvoo, vuoigâdvuotâ syeligâsâsttoollâmnjuolgâdusâi estihánnáá uážžuđ virgeomâháást mávsuttáá ääši kieđâvušmân velttidmettum tiäđuid, moh kyeskih kiddoduvváid, toid lahtojeijee eromâš vuoigâdvuođáid já losádâssáid. Siämmáš kuáská täid omâsteijee ulmui, siärvusij já ärbipeesij teikâ tai uásálij tâi ovdâsvástádâsulmui tiäđuid ton uásild ko toh láá velttidmettumeh.

Museovirgádâh sehe kuávlulâš ovdâsvástádâsmuseo pyehtih luovâttiđ almolâšvuođâlaavâ 24 § 14 a) uási mield syeligâsâsttolâttettee tiäđuid nubbe nubijdis sehe eres virgeomâháid, jis tiäđuh láá velttidmettumeh mainâšum tuáimei laavâst asâttum pargoi tipšomân.

82 § Virgeiše

Poolis adelem virgeiššeest asâttuvvoo poolislaavâ (872/2011) 9 lovo 1 §:st. Räjikocceemlájádâs adelem virgeiššeest asâttuvvoo räjikocceemlaavâ (578/2005) 77 §:st. Kááijumvirgeomâháá adelem virgeiššeest asâttuvvoo kááijumlaavâ (379/2011) 50 §:st. 

Poolis kalga adeliđ Museovirgádâhân já kuávluláid ovdâsvástádâsmuseoid virgeiše toid laavâst asâttum pargoi čoođâtmân. 

83 § Nubástusuuccâm

Museovirgáduv 30 § vuáđuld toohâm toovláštävirân kyeskee miärádâsâst puáhtá uuccâđ nubástus Museovirgáduvâst. Vuoigimvátámušâst asâttuvvoo haldâttâhlaavâst. Miärádâsân, moin Museovirgádâh ii lahte toovláštäävvir čuágálduvváid, ij uážu uuccâđ vuoigim teikâ nubástus. Siämmáš kuáská 76 §:st uáivildum miärádâsân täävvir lonomist. Mudoi nubástusucâmist haldâttâhtuámustoovlin heiviittuvvoo, mii riehtijotemist haldâttâhaašijn adelum laavâst (808/2019) asâttuvvoo.

84 § Väidimvuoigâdvuođah

Väidimvuoigâdvuotâ rávhuiduttum arkeologâlii pasâttâs vijđesvuođâ nonniimân, rávhuiduttem nuhâmân, tutkâmlopán, tipšom- já kevttimlopán sehe muttemlopán já arkeologâlii pasâttâs rávhuidutmân kyeskee miärádâsâst lii:

1) äššiuásáliist;

2) sämitiggeest, jis arkeologâlâš pasâttâs ucâmuš čuosâttâh lii päikkikuávlust tâi jis lii koččâmuš päikkikuávlu ulguubeln leijee 23 §:st uáivildum arkeologâlii pasâttâsâst tâi saajeest, kost 25 § miäldásâš toovláštäävvir lii kavnum;

3) nuorttâlij sijdâčuákkimist, jis arkeologâlâš pasâttâs tâi ucâmuš čuosâttâh lii nuorttâlâškuávlust;

4) kuávlulii ovdâsvástádâsmuseost toimâkuávlustis;

5) almolii hiäđu koccee virgeomâháást.

Rávhuidutmân kyeskee miärádâsâst väidimvuoigâdvuotâ lii lasseen iävtuttâs tahhest.

Tutkâmlopán kyeskee miärádâsâst väidimvuoigâdvuotâ lii lasseen tast, kiäst Museovirgádâh lii vaattâm arkeologâlij tutkâmušâi toohâm sehe tast, kii lii adelâm lopeoccei toimân 31 §:st uáivildum čielgâdâs toohâm.

Muttemlopán kyeskee miärádâsâst väidimvuoigâdvuotâ lii lasseen kieldâst já eennâmkode littoost.

[bookmark: _Hlk118806407]Museovirgáduvâst lii lasseen vuoigâdvuotâ väidiđ miärádâsâst, moin haldâttâhriehti lii nubástuttám ton toohâm miärádâs tâi komettâm miärádâs.

85 § Máávsuh

Museovirgáduv čođâldâsâi mäksimnáálvuođâ já čođâldâsâin peerrâmnáál máávsui stuáruduv almolijn vuáđustâsâin sehe máávsui eres vuáđustâsâin asâttuvvoo staatâ mäksimvuáđustâslaavâst (150/1992), jis 2 momentist ij asâttuu nubenáál.

Čuávuvááh miärádâsah láá mávsuttemeh:

1) miärádâs rávhuiduttum arkeologâlii pasâttâs vijđesvuođâ nonniimist;

2) rávhuiduttemmiärádâs;

3) tipšom- já kevttimlopán kyeskee miärádâs;

4) toovláštäävvir lahtemân Museovirgáduv čuágálduvváid kyeskee miärádâs.

Taan laavâ miäldásiih máávsuh láá njuolgist pággupeerrâmtoháliih. Toi perâmist asâttuvvoo viärui já máávsui olášutmist adelum laavâst (706/2007).

86 § Čujottem rikoslaahân

Ráŋgáštâs taam laavâ vuástá tohhum toovlášmuštorikosist asâttuvvoo rikoslaavâ (39/1889) 48 lovo 6 a–6 c §:st.

87 § Vuáimánpuáttim

Taat laahâ puátá vuáimán [peeivi] [Z]máánu 20[XX] já toin komettuvvoo 17 peeivi kesimáánu 1963 adelum toovlášmuštolaahâ toos tohhum nubástusâidiskuin.

Jis eres laavâin já toi vuáđuld adelum njuolgâdusâin čujottuvvoo komettemnáál laahân, čujottem kuáská taan laavâ vuáimánpuáttim maŋa taan laahân.

88 § Sirdâšumnjuolgâdusah

Ovdil taan laavâ vuáimánpuáttim jotonpieijum aššijd heiviittuvvojeh laavâ vuáimán puáđidijn vyeimistorroom njuolgâdusah.

Komettemnáál laavâ 2 § uáivildem fastâ toovlášpasâttâsâst, mii ij ličij rávhuiduttum taan laavâ 8 § tâi 24 § vuáđuld ij uážu riemmâđ tussejeijee toimáid ovdil, ko Museovirgádâh lii árvuštâllâm ääši. 

Mii taan laavâ 65 §:st asâttuvvoo, ij heiviittuu, ko tubdum fastâ toovlášpasâttâssáid kyeskee tiäđuh muttojeh laavâ 63 § uáivildem arkeologâlij pasâttâsâi tiätuvuárkán.

Komettemnáál laavâ 6 § vuáđuld eennâmmittedemtoimâttâsâst kiddodâhtiätuvuáhádâhân merkkejum fastâ toovlášpasâttâssáid syejikuávluidiskuin kyeskee merkkiimeh pääcih vuáimán.

Rikoslaavâ 48 lovo 6 § 2 moomeent komettuvvoo já uđđâ 6 a–6 c § lasettuvvoo čuávuvávt:
6 a § Toovlášmuštorikos

Tom, kote tátulávt tâi ruávis huolâmettumvuođâst tussee vuoigâdvuođâttáá arkeologâlii kulttuuräärbist adelum laavâ (XXX/202Y) 7 § vuástá mainâšum laavâ 8 §, 17 § tâi 24 § vuáđuld rávhuiduttum arkeologâlâš pasâttâs teikâ 18 § vuáđuld vaarâ vuálá pieijâm kiäldusân asâttim arkeologâlâš pasâttâs kuáivumáin, luávdimáin, muttemáin, meddâlistmáin, vahâgitmáin, tuálvumáin meddâl tast teivâdum já toos lahtojeijee kávnus teikâ mudoi sullâsijn vuovvijn nuuvt, ete taho puáhtá luándustis tovâttiđ vaarâ arkeologâlii pasâttâs siäilumân, kalga tuommiđ toovlášmuštorikosist sáákun tâi faŋgâvuotân enâmustáá kyehti ihán.

Toovlášmuštorikosist tyemmejuvvoo meiddei tot, kote tátulávt tâi ruávis huolâmettumvuođâst rikko mainâšum laavâ 12 §, 17 §, 36 §, 43 § tâi 52 § vuáđuld rávhuiduttum arkeologâlii pasâttâs já ton siskeldem tiäđu siäilum tâi ääšimiäldásii tutkâm já tipšom turvim várás Museovirgáduv miärádâsâstis asâttem iävtuid nuuvt, ete taho puáhtá luándustis tovâttiđ vaarâ arkeologâlii kulttuuräärbi siäilumân.

Toovlášmuštorikosist tyemmejuvvoo meiddei tot, kote tátulávt tâi ruávis huolâmettumvuođâst čoođât mainâšum laavâ 66 § miäldásijd arkeologâlijd kieddipargoid 68 §:st vattum uápisvuođâttáá, kuáđá tovâhánnáá 72 §:st vattum raapoort rähtim tâi ton toimâttem 73 §:st vattum vuovvijn, teikâ ij ääšimiäldásávt tooimât čuágálduvváid lahtemnáál uáivildum kávnusijd luvâttâllâmtiäđuidiskuin 74 §:st uáivildum vuovvijn nuuvt, ete taho puáhtá luándustis tovâttiđ vaarâ arkeologâlii kulttuuräärbi siäilumân.

Toovlášmuštorikosist tyemmejuvvoo lasseen tot, kote tátulávt tâi ruávis huolâmettumvuođâst:

1) ij almoot tâi vahâgit mainâšum laavâ 28 § vuástá, teikâ ij tooimât pivdemist 28 § vuástá 25 §:st tâi 27 §:st uáivildum toovláštäävvir;

2) piäjá mainâšum laavâ 25 §:st tâi 27 §:st uáivildum toovláštäävvir kavnâmsaje tutkâm vaarâ vuálá nuolâmáin tâi väldimáin haaldun toovláštävirijd kuávlust, kost toovláštäävvir lii kavnum teikâ kuáivumáin tobbeen eennâm 28 § vuástá;

3) ij almoot, luovât teikâ vahâgit ive 1917 tâi ovdil tom rahtum rakânâs vuálá tâi ton ráhtusáid nabdemist tátulávt čiehhum kávnus teikâ kirhoost tâi eres almolii kiävtust leijee tâi toos kullee ive 1917 rahtum tâi tađe puárásubbon nobdum täävvir teikâ tuššâd taggaar kávnus tâi täävvir mainâšum laavâ 76 § vuástá; tâi

4) vuoigâdvuođâttáá čiähá, luovât tâi hááhá olssis mainâšum laavâ 6 §:st uáivildum kávnus, 25 §:st tâi 27 §:st uáivildum toovláštäävvir teikâ 76 §:st uáivildum kávnus tâi täävvir;

nuuvt, ete taho puáhtá luándustis tovâttiđ vaarâ arkeologâlii kulttuuräärbi siäilumân.

6 b § Ruávis toovlášmuštorikos

Jis toovlášmuštorikosist 

1) tovâttuvvoo tuođâlâš vaarâ tâi vaahâg rávhuiduttum tâi vaarâ vuálá pieijâm kiäldusân asâttum arkeologâlâš pasâttâsân;

2) tovâttuvvoo tuođâlâš háittu toovláštäävvir kavnâmsaje tutkâmân;

3) rikkoos čuosâttâhhân lii historjálávt tâi čuovviittâslávt eromâšávt mávsulâš arkeologâlâš pasâttâs tâi káávnus;

4) rikosáin háputtâlloo huámášittee ekonomâlâš hiätu tâi rikkoos čuosâttâhhân lii ekonomâlávt huámášittee mávsulâš káávnus tâi täävvir; tâi

5) rikos tahhoo eromâš vuáváámân vuáđuduvvee náálá;

já rikos lii meiddei ubâlâšvuottân árvuštâlân ruávis, rikostahhee kalga tuommiđ ruávis toovlášmuštorikosist faŋgâvuotân ucemustáá neelji mánuppajan já enâmustáá neelji ihán.

Tátulii rikos irâttem lii ráŋgášittee.

6 c § Toovlášmuštorikkom

Jis toovlášmuštorikos, huámmášdijn ton ete rikos ij pyevti luándustis tovâttiđ merhâšittee vaahâg tâi hááitu arkeologâlii kulttuuräärbi siäilumân teikâ eres rikosân lahtojeijee aašijd, lii ubâlâšvuottân árvuštâlân ucce, rikostahhee kalga tuommiđ toovlášmuštorikkomist sáákun,  

24 § 1 momentân lasettuvvoo uđđâ 14 a uási:

14 a) äššikirjeh, moh siskeldeh tiäđuid kulttuurhistorjálávt mávsulijn arkeologâlijn pasâttâsâin tâi kávnusijn, teikâ rakânâsâin, huksiittâsâin, rakânâs oosijn tâi siiskištmist, jis tiäđu adelem tain piejâččij koččâmušâst leijee arkeologâlii pasâttâs rávhuiduttem, kávnus siäilum tâi toovláštäävvir kavnâmkuávlu tutkâmuš teikâ rakânâs, huksiittâs, rakânâsuási tâi siskištem suojâlem vaarâ vuálá. 

16 lovo 2 § 5 moomeent:

2 § Heiviittemsyergi

Taan lovo njuolgâdusah iä meiddei heiviittuu arkeologâlii kulttuuräärbist adelum laavâst (X/Y) uáivildum rávhuiduttum tâi čyeđe ive puárásub kárbáid já tain vuálgus leijee omâdâhân, jis tast ij lah soppum eresnáál.

197 § 3 moomeent:

Kaavâ rähtimist kalga ton lasseen, mii taan laavâst asâttuvvoo, čuávvuđ, mii arkeologâlii kulttuuräärbist adelum laavâ (X/Y) 31 §:st já 46 §:st asâttuvvoo. Eres virgeomâhâšmiärádâs tohâmist kalga lasseen čuávvuđ, mii mainâšum laavâst asâttuvvoo.

66 § 3 moomeent 3 uási:

3) moos kuáská arkeologâlii kulttuuräärbist adelum laavâ (X/Y) miäldásâš rávhuiduttem; tâi

67 § 2 moomeent 3 uási:

3) moos kuáská arkeologâlii kulttuuräärbist adelum laavâ miäldásâš rávhuiduttem; tâi

191 §:

Lopeääši meerridmist já eres virgeomâhâšmiärádâs tohâmist kalga lasseen čuávvuđ, mii arkeologâlii kulttuuräärbist adelum laavâst já luándusuojâlemlaavâst asâttuvvoo.

4 § Jođettem já miärádâsväldi

Museovirgáduv joođeet uáivijođetteijee. Museovirgáduvâst lii pargo-oornig, mon uáivijođetteijee nannee.

Museovirgáduvâst lii sämmilii arkeologâlii kulttuuräärbi lävdikodde, mon pargon lii kieđâvuššâđ já čuávdiđ Museovirgáduv meerridmân arkeologâlii kulttuuräärbist adelum laavâst asâttum aašijd, moh kyeskih sämmilâš arkeologâlâš kulttuuráárbán. Lävdikode aasâtmist já čuákánpieijâmist sehe toimâm eres orniimist asâttuvvoo statârääđi asâttâssáin.

Museovirgáduvâst lii eres ko 2 momentist uáivildum, merhâšittee já vijđáht vaigutteijee aašij čuávdim várás eromâščuákkim, mon pargoin asâttuvvoo tärhibeht statârääđi asâttâssáin.

Uáivijođetteijee čuávdá Museovirgáduvâst čuávdimnáál aašijd, moh iä lah asâttum tâi pargo-oornigist meridum Museovirgáduv eres virgeulmuu čuávdimnáál. Statârääđi asâttâssáin asâttuvvoo aašijn, maid ij pyevti pargo-oornigist meridiđ eres virgeulmuu čuávdimnáál.

